
mahAvAkyavivaraNa

મહાવાક્યવિવરણમ્

ઋગ્વેદે પ્રજ્ઞાનશબ્દનિર્ણયઃ પ્રથમસિદ્ધાન્તઃ॥ ૧॥
ઋગ્વેદાનન્દશબ્દવ્યાખ્યાનમિતિ દ્વિતીયસિદ્ધાન્તઃ॥ ૨॥
ઋગ્વેદસ્ય બ્રહ્મશબ્દનિર્ણયસ્તૃતીયસિદ્ધાતઃ॥ ૩॥
યજુર્વેદિકાહઙ્કાર શબ્દનિર્ણય શોધનં ચતુર્થ સિદ્ધાન્તઃ॥ ૪॥
યજુર્વેન્દસમ્બધિબ્રહ્મશબ્દનિર્ણયઃ પઞ્ચમસિદ્ધાન્તઃ॥ ૫॥
યજુર્વેદ અસ્મિ શબ્દનિર્ણયઃ ઇતિ ષષ્ઠઃ સિદ્ધાન્તઃ॥ ૬॥
સામવેદ તત્પદપ્રકારઃ સપ્તમસિદ્ધાન્તઃ॥ ૭॥
જગત્કારણભૂતં ગુણસામ્ય પ્રકૃતિ  કપિલોઽષ્ટમઃ સિદ્ધાન્તઃ॥ ૮॥
સામવેદસ્ય ત્વં પદવિશેષણં નવમઃ સિદ્ધાન્તઃ॥ ૯॥
સામવેદવાક્યસ્ય તત્પદત્રયવ્યાખ્યાનપ્રકારેણ
જીવેશ્વરબ્રહ્મનિર્ણયો દશમસિદ્ધાન્તઃ॥ ૧૦॥
દૃષ્ટાદૃશ્યવિવેકાદ્યેકાદશસિદ્ધાન્તઃ॥ ૧૧॥
સામવેદવાક્યનિરૂપણં સામવેદવાક્યપદત્રયવ્યાખ્યાનનિર્ણયો

નામ દ્વાદશસિદ્ધાન્તઃ॥ ૧૨॥
અયં શબ્દનિર્ણયોઽથર્વણવાક્યશબ્દવ્યાખ્યાનં

નામ ત્રયોદશઃ સિદ્ધાન્તઃ॥ ૧૩॥
આત્મશબ્દનિર્ણયોઽથર્વણવેદાર્થવાક્યગતાત્મશબ્દનિર્ણયો

નામ ચતુર્દશસિદ્ધાન્તઃ॥ ૧૪॥
વેદાન્તપ્રકરણેઽથર્વવેદવાક્યગતાત્મબ્રહ્મશબ્દનિર્ણયો

નામ પઞ્ચદશસિદ્ધાન્તઃ॥ ૧૫॥

ઋગ્વેદે પ્રજ્ઞાનશબ્દનિર્ણયઃ પ્રથમસિદ્ધાન્તઃ॥ ૧॥
અથ મહાવાક્યવિવરણપ્રારમ્ભઃ॥
શ્રીગણેશાય નમઃ ।
અથાત્મમહાવાક્યાર્થવિવરણં કથયતિ સમસ્તવિષયવાસનાવિનિર્મુક્તઃ
સ પરમહંસઃ કેવલનિર્વિશેષઃ   બ્રહ્મચિન્તનમાત્રેણાવતિષ્ઠતે
સ પરમહંસઃ યત્ર કુત્ર તિષ્ઠતિ કિં  કરોતિ
કેવલદ્વાદશમહાવાક્યવિવરણં કરોતિ કિં  વિવરણં કો વિચારઃ
તન્મહાવાક્યં કીદૃશં તત્રોપપાદયતિ વાક્યાનિ આદૌ ઋગ્વેદસ્ય
પ્રજ્ઞાનમાનદં બ્રહ્માહં બ્રહ્માસ્મીતિ યજુર્વેદસ્ય તત્ત્વમસીતિ
સામવેદસ્ય અયમાત્માબ્રહ્મેતિ અથર્વવેદસ્યાહમ્બ્રહ્માસ્મીતિ
યત્પરમ્બ્રહ્મેત્યાદિ દ્વાદશમહાવાક્યૈર્બ્રહ્મવિચારઃ
તત્રાદૌ ઋગ્વેદે બ્રહ્મજ્ઞાનશબ્દસ્યવ્યાખ્યાનં ક્રિયતે
એકમેવાદ્વિતીયં બ્રહ્મેતિ સિદ્ધાન્તઃ
પ્રજ્ઞાનં સ્વતશ્ચૈતન્યં તદ્વિશેષા અનેક પ્રકારા
તન્મધ્યે યથાબુદ્‍ધ્યનુસારેણ વ્યાખ્યાનં ક્રિયતે
પ્રકૃષ્ટમુત્કૃષ્ટં જ્ઞાનં પ્રજ્ઞાનં ઉપાધિરહિતં
સ્વતશ્ચૈતન્યં કાલત્રયરહિતં અવસ્થાત્રયરહિતં વિનિર્મુક્તં
સ્વતત્રં જ્ઞાનં તત્પ્રાજ્ઞાનં નામ યત્ જ્ઞાનેન તુ માયાચૈતન્યં ભવતિ
યત્ જ્ઞાનેન ચતુર્વિંશતિતત્ત્વચૈતન્યં   ભવતિ
કિમિવ સૂર્યાચ્ચક્ષુખિ અગ્નિપાત્રમિવ ચુમ્બકલોહમિવ
સૂત્રધારચિત્રમિવ કાષ્ઠાગ્નિરિવ પુરુષચ્છાયેવ
વાતરેણુરિવ ધનુર્ધરબાણ ઇવ વૃક્ષચ્છાયેવ
અમુનાપ્રકારેણ પરાપશ્યન્તીમધ્યમાવૈખરીરૂપેણ ચૈતન્યં સમસ્તજગત્
પ્રપઞ્ચ ઉત્પદ્યતે જ્ઞાનશક્તિ ઇચ્છાશક્તિ ક્રિયાશક્તિસ્વરૂપેણ
ચૈતન્યં જગદાકારં ભવતિ અત એવ વાસુદેવઃ પરબ્રહ્મેતિ શ્રુતિઃ
વસન્ત્યસ્મિન્ ભૂતા નિવાસુઃ વાસુશ્ચાસૌ દેવશ્ચ વાસુદેવઃ-
પ્રજ્ઞાશબ્દેન ભૂતાનાં વસતેઃ અત એવ વાસુદેવ ઉચ્યતે
વાક્પાણિપાદપાયૂપસ્થાખ્યાનિ પઞ્ચકર્મેન્દ્રિયાણિ
ચતુષ્ટયાન્તઃકરણપ્રેરકઃ અત એવ નિર્ગતાન્તઃકરણેન
શ્રોત્રદ્વારેણ શબ્દગ્રહણં કરોતિ નિર્ગતાન્તઃકરણેન
ચક્ષુર્દ્વારેણ રૂપગ્રહણં કરોતિ

નિર્ગતાન્તઃકરણેન નાસિકાદ્વારેણ ગન્ધગ્રહણં કરોતિ નિર્ગતાન્તઃકરણેન
જિહ્વાદ્વારેણ રસગ્રહણં કરોતિ નિર્ગતાન્તઃકરણેન ત્વચાદ્વારેણ
સ્પર્શગ્રહણં કરોતિ અત એવ પઞ્ચજ્ઞાનેન્દ્રિયપ્રેરકાઃ
શ્રોત્રન્ત્વક્ચક્ષુર્જિહ્વાઘ્રાણમિતિ   પઞ્ચકર્મેન્દ્રિયપ્રેરકાઃ
મનોબુદ્ધિરહઙ્કારચિત્તમિત્યન્તઃકરણગુણપ્રેરકાઃ
પઞ્ચવાયવશ્ચેતિ ભેદેન દ્વિધા પ્રાણાપાન-
વ્યાનોદાનસમાનનાગકૂર્મકૃકરદેવદત્તધનઞ્જય ઇતિ વાયવઃ
ઇત્યાદિ સમસ્ત પ્રપઞ્ચોત્પત્તિપ્રલયાત્મકં કરોતિ
જગત્સાક્ષિત્વેન પશ્યતિ તત્પ્રજ્ઞાનનામધેયં બ્રહ્મ ભવતિ
તસ્માત્પ્રજ્ઞાનશબ્દેન બ્રહ્મવિશેષેણ સર્વેશ્વરઃ કથ્યતે
તત્સૂત્રધાર ઈશ્વરઃ માયાવિદ્યાનટીનૃત્યં કારયતિ નટ ઇવ

ઇતિ ઋગ્વેદે પ્રજ્ઞાનશબ્દનિર્ણયઃ પ્રથમસિદ્ધાન્તઃ॥ ૧॥

ઋગ્વેદાનન્દશબ્દવ્યાખ્યાનમિતિ દ્વિતીયસિદ્ધાન્તઃ॥ ૨॥
અતઃ પરમાનન્દશબ્દનિર્ણયઃ કથ્યતે
આનન્દં બ્રહ્મેતિ વિજાનીયાત્ આનન્દાદ્‍ધ્યેવ ખલ્વિમાનિ ભૂતાનિ જાયન્તે
આનન્દેન જાતાનિ જીવન્તિ આનન્દે પ્રલયન્તિ અભિસંવિશન્તિ ઇતિ શ્રુતેઃ
સ્વસ્વરૂપં ઉપાધિરહિતં આનન્દં કરોતિ યદાનન્દં ભવતિ તદા અહમિત્યાત્માનન્દં
ભવતિ અખણ્ડાનન્દં નિજબોધાનન્દં કૈવલ્યાનન્દં જ્ઞાનાનન્દં સહજાનન્દં
અચ્યુતાનન્દં રામાનન્દં વીર્યાનન્દં સુખાનન્દં
આનન્દવ્યાપકાનન્દં શ્રયાનન્દં પ્રકાશાનન્દં ભવતિ યસ્માદાકાશ આનન્દો ન સ્યાત્
તર્હિ  પ્રાણસ્યાનન્દત્વં કથં સમ્ભવતિ જડત્વાત્ અત એવ બ્રહ્માનન્દેન
જગદાનન્દો ભવતિ બ્રહ્માનન્દં લબ્ધ્વા ઋતમાનન્દો
ભૂત્વેતિશ્રુતેઃ સમસ્તપ્રપઞ્ચસહિતાનન્દઃ
યદાનન્દઃ સત્તામાત્રેણ સમસ્તપ્રપઞ્ચમાનન્દયતિ
અત એવાન્નમય-પ્રાણમય-મનોમય-વિજ્ઞાનમય-આનન્દમયઃ અત એવ
પઞ્ચકોશાત્મકો જીવઆનન્દં પ્રાપ્નોતિ સચ્ચિદાનન્દસ્વરૂપં પરમાત્મેતિ કથ્યતે
ઇત્થં પરમાત્માનન્દ સત્તામાત્રેણ મૂલપ્રકૃતિરાનન્દપ્રાપ્તિર્ભવતિ  તત્કાર્યમહ-
દાદિ ચતુર્વિંશતિતત્ત્વાનિ   સ્ત્રીલિઙ્ગ -પુલ્લિઙ્ગરૂપેણ  પરસ્પરં મિથુની ભવન્તિ
અત્યન્તમાનન્દયતિ અત એવ વૈકુણ્ઠાદિ શેષનાગપર્યન્તં સમસ્તજીવજાતિ-
દેવદૈત્યસિદ્ધગન્ધર્વમુનિયક્ષતિર્યક્ નાગકીટ-પતઙ્ગ -સ્થાવર-

જઙ્ગમ -સમસ્તશિવશક્ત્યાત્મકો ભવતીતિ સત્યમ્
તસ્માત્ એકાકી ન રમતે દ્વિતીયમિચ્છતિ સ એવ આત્મા દ્વિધા ભવતિ
પતિશ્ચ પત્ની ચેતિ અત એવ આત્મવ્યતિરેકેણ
આનન્દત્વં ન સમ્ભવતિ જડપદાર્થત્વાત્
સ્થૂલસૂક્ષ્મકારણમવસ્થાત્રયં ચૈતન્યં કૈવલ્યં બ્રહ્મ તુર્યાવસ્થામાત્રં
આનન્દં સમ્ભવતિ અત એવાનન્દો બ્રહ્મેતિ સત્યમ્
ઋગ્વેદાનન્દશબ્દવ્યાખ્યાનમિતિ દ્વિતીયસિદ્ધાન્તઃ॥ ૨॥

ઋગ્વેદસ્ય બ્રહ્મશબ્દનિર્ણયસ્તૃતીયસિદ્ધાતઃ॥ ૩॥
અતઃ પરમ્બ્રહ્મશબ્દનિર્ણયઃ કથ્યતે માયા તુ શેષનાગપર્યન્ન્તં
સમસ્તપ્રપઞ્ચાન્વયરૂપેણાવતિષ્ઠતે
કિમિવ સૂત્રે મણિગણા ઇવ યસ્માત્ જગદોતપ્રોતં તતઃ
અત ઊર્ધ્વં મધ્યે સમ્પૂર્ણદેશકાલવસ્તુસ્વરૂપં સમસ્તપ્રપઞ્ચગુણ-

દોષરહિતં નિર્લેપમચ્છેદ્યમભેદ્યમદાહ્યમક્લેદ્યમશોષ્યં સમસ્તેષુ
વસ્તુષુ અનુસ્યૂતં એકં સમસ્તાનિ વસ્તૂનિ યન્ન સ્પૃશન્તિ વિયદ્વત્સદા-
શુદ્ધમચ્છસ્વરૂપં સ નિત્યોપલબ્ધિસ્વરૂપોહમાત્મા ઇતિ ભાવઃ
સદસત્ સંસારસત્યતા પ્રતિભાસમાનત્વાત્ ક ઇવ યથા રજ્જુસર્પ ઇવ
શુક્તિરજતમિવ સરસિફેનમિવ
નભોભ્રમિવ કૂટશબ્દેન મિથ્યા માયા પ્રવર્તતે
આકાશવદ્વ્યાપ્તં સમસ્તપ્રપઞ્ચાન્તર્યામિત્વેન તિષ્ઠતિ
યત્સત્તાયાં જગત્સત્યતા પ્રતિભાસતેમાનં ભવતિ
ઇતિ ઋગ્વેદવાક્યત્રયપદાર્થા અવલોકનીયાઃ
કાણ્ડત્રયં મન્ત્રકાણ્ડં-જ્ઞાનકાણ્ડં-કર્મકાણ્ડં પ્રતિભાતિ
એતેન પરમાત્મા સત્યતયા ઉલ્લસતિ પઞ્ચવિંશતિસહસ્રાણિ   બ્રહ્મવાચા ભવતિ
વિદ્યાશક્તિયુક્તા પરાપશ્યન્તીમધ્યમાવૈખરીરૂપેણ અવ્યક્તસ્વરૂપં વ્યક્ત-

સ્વરૂપરૂપેણ પ્રકટી કરોતિ પ્રકૃતિયોગે  પરાવાક્ અવ્યક્તરૂપેણ
બુદ્ધિરહિતા નાદરહિતા ક્ષરરહિતા
બુદ્ધિરહિતા કેવલં ચૈતન્યમાત્રં ઉલ્લસતિ સૈવ વાક્ અન્તઃકરણ-

ચતુષ્ટયાત્મકાત્પુરુષસંયોગેન ષડ્જર્ષભગાન્ધાર-
મધ્યમધૈવતનિષાદપઞ્ચમાત્મિકા પરારૂપા ભવતિ
પશ્યન્તિ વિચારજ્ઞાનમયં પરાપ્રજ્ઞાવિચારઃ

ય ઉપકરોતિ તેન વિચારેણ પરબ્રહ્મપ્રાપ્તિર્ભવતિ
અપરં સંસારમતીત્ય સૈવ વાક્
નાદમયપુરુષસ્ય સંયોગેન મધ્યમાવાક્ નાદમયી ભવતિ નાદરૂપેણોલ્લસતિ
સ નાદ આત્મા સંયોગાદગ્નિવાયુભ્યાં ઉપેત્ય દ્વાવિંશતિશ્રુતિરૂપત્વેન  -
વાચોલ્લસન્તિ તથા ચોક્તં શબ્દબ્રહ્મણિ નિષ્ણાતઃ પરમ્બ્રહ્માભિગચ્છતિ
પરબ્રહ્મપ્રતિપાદકતયા શબ્દબ્રહ્મ સત્યત્ત્વં
પ્રતિપાદ્યતે સા પ્રજ્ઞા વૈખરીવાક્ કેષાઞ્ચિન્મતેન ઈશ્વરવ્યતિરેકેણ
સર્વકર્તૃત્વં અન્યસ્ય ન સમ્ભવતિ તવ્દ્યતિરિક્તસ્ય જડત્વં
પ્રતિસજ્યતે તથા ચ શ્રુતિઃ સ એવ જીવો વિચારઃ પ્રસૂતિપ્રાણેન ઘોષેણ
ગુહાપ્રવિષ્ટઃ મનોમયં સૂક્ષ્મમુપેતિ રૂપં માત્રાસ્વરો વર્ણ ઇતિ સ વિષ્ટઃ
ઇતિ શ્રુતિઃ ઈશ્વરસ્ય પ્રથમશ્વાસનિર્ગતઃ પ્રથમઓઙ્કાર ઇતિ
સ એવાકારાદિ ષોડશસ્વરાઃ કકારાદિ પઞ્ચવિંશતિ   સ્પર્શાઃ
યકારાદિ દશાનુસ્વરાશ્ચ એવં પ્રથમબીજરૂપસહિતા
દ્વિપઞ્ચાશદ્વર્ણાત્મિકા ભવતિ વાણી
તદનન્તરં છન્દોમયં ભવતિ ઋગ્વેદયજુર્વેદસામવેદાથવર્ણવેદેતિ
ચત્વારો વેદા ભવન્તિ એતેભ્યઃ સર્વેભ્યઃ વેદેભ્યઃ
એવં ચતુર્દશવિદ્યા ભવન્તિ તાશ્ચ પુરાણન્યાયમીમાંસાધર્મશાસ્ત્રાઙ્ગમિશ્રિતાઃ
વેદાસ્થાનાનિ વિદ્યાયા ધર્મસ્ય ચ ચતુર્દશેતિ ઉપપુરાણેતિહાસોપવેદઃ
ધનુર્વેદઃ આયુર્વેદઃ ગાન્ધર્વવેદઃ મન્ત્રવેદઃ
શાસ્ત્રૈર્નાનાપ્રકારાશ્ચતુર્દશવિદ્યા ભવન્તિ
તાશ્ચ વિદ્યા બ્રહ્મા ચતુર્ભિર્મુખૈશ્ચતુરો   વેદાન્નિરન્તરં અભ્યસ્યતિ
પૂર્વમુખેન ઋગ્વેદઃ ઉત્તરમૂખેન યજુર્વેદઃ
પશ્ચિમમુખેન સામવેદઃ દક્ષિણમુખેનાથર્વણવેદઃ
ઋતં બન્ધીનિ અઙ્ગાનિ  દશર્નાનિ નૈય્યાયિકદર્શનં દક્ષિણમુખાત્ નિર્ગતમ્
વેદાન્તદર્શનં પશ્ચિમમુખાન્નિર્ગતં સાઙ્ખ્યપાતઞ્જલભાષ્યદર્શનાનિ ઉત્તરમુખાન્નિર્ગતાનિ
ષડ્દર્શનેષુ ભગવતઃ સ્વરૂપં વાસુદેવસઙ્કર્ષણપ્રદ્યુમ્નાનિરુદ્ધ ઇતિ
ચતુર્ધા બ્રહ્મ પ્રતિપાદ્યતે કેચિત્તત્રગુણો વાસુદેવો દેવતા ઋગ્વેદોવેદઃ સત્ય-

યુગં બ્રાહ્મણવર્ણઃ સાત્વિકગુણઃ તપોનિષ્ઠા ઇતિ નૈય્યાયિકદર્શનપ્રામાણ્ય-
પ્રણવજપ કેવલજ્યોતિર્મય ધ્યાનમ્
સર્વં ખલ્વિદં બ્રહ્મેતિ જ્ઞાનનિષ્ઠા ભેદો નાસ્તિ ઇતિ ઋગ્વેદસ્ય
બ્રહ્મશબ્દનિર્ણયસ્તૃતીયસિદ્ધાન્તઃ॥ ૩॥

યજુર્વેદિકાહઙ્કાર શબ્દનિર્ણય શોધનં ચતુર્થ સિદ્ધાન્તઃ॥ ૪॥
અતઃપરં યજુર્વેદસમ્બધિવાક્યનિર્ણયઃ કથ્યતે અહં બ્રહ્માસ્મીતિ શ્રુતિઃ
અથાહં શબ્દનિર્ણયં વદતિ અહં જગત્કર્તા
અહં જગદ્ધર્ત્તા અહં જગત્સાક્ષી અહં જગત્પ્રેરકઃ
અહં જગદ્ભોક્તેતિ શ્રુતિઃ મય્યેવ સકલજાતં મયિ સર્વં પ્રતિષ્ઠિતમ્
મયિ સર્વં લયં યાતિ તદ્બ્રહ્માસ્મ્યહમદ્વયમ્ ઇતિ શ્રુતેર્વાક્યં પ્રમાણમ્
અહં શબ્દો બ્રહ્મણિ રૂઢો ભવતિ અહં સર્વસ્ય પ્રભાવો મત્તઃ સર્વં પ્રવર્ત્તતે
ઇતિ ભગવદ્વાક્યપ્રામાણ્યાત્ અથવા અહમેવાસમેવાગ્રેનાન્યદ્યત્સદસત્પરમ્
પશ્ચાદહમયમેતચ્ચ યોઽવશિષ્યેત સોસ્મ્યહમ્
સૃષ્ટ્યાદૌ સૃષ્ટિમધ્યે સૃષ્ટ્યન્તે નિઃસત્વં પ્રતિપાદ્યતે ઇતિ ભાગવતે
અત એવાહં શબ્દેન વિશેષેણ જ્ઞાનં મયિ સર્વમિદં પ્રોતં સૂત્રે
મણિગણા ઇવ ઇત્યુપનિષદ્વાક્યપ્રામાણ્યાત્
કથં સ્વતશ્ચૈતન્યાત્ યત્ર સ્વતશ્ચૈતન્યં તતઃ સ્વતઃપ્રકાશત્વં
સ્વતન્ત્રત્વં તત્રૈવ અહં શબ્દઃ સમ્ભવતિ અન્યત્ર કુત્રાપિ
ન સમ્ભવતિ તદ્વ્યતિરેકેણ સ્થૂલપ્રત્યક્ષાદિ સમસ્તપદાર્થાજડા
અત એવ મૂલપ્રકૃતિઃ  તદાત્મત્વં ચૈતન્યાભિમામની ભવતિ
અહં ઈશ્વર ઇતિ મન્યતે તદા અહં શબ્દઃ પ્રકૃત્યારૂઢો ભવતિ
સપ્રકૃત્યા ત્રિગુણાત્મિકયા ભવતિ તદા અહં શબ્દઃ ત્રિગુણાત્મકો ભવતિ
તત્ર સત્ત્વગુણાત્મકો બ્રહ્મવિષ્ણુપદમાનં કરોતિ
રજોગુણાત્મકો બ્રહ્માભિમાનં કરોતિ તત્ર પ્રકૃતિકાર્યં  મહત્વાભિમાનં કરોતિ
વાસુદેવરૂપેણ મહત્તત્ત્વકાર્યમહઙ્કારાભિમાનં કરોતિ
સઙ્કર્ષણરૂપેણ અહઙ્કારકાર્યચિત્તાભિમાનં કરોતિ
પ્રદ્યુમ્નરૂપેણ ચિત્તકાર્યબુદ્‍ધ્યભિમાનં કરોતિ
અનિરુદ્ધરૂપેણ બુદ્ધિકાર્યં અભિમાનં કરોતિ દેવતાદિરૂપેણ
તત્કાર્યં ચ શબ્દાદિવિષયાભિમાનં કરોતિ નાદરૂપેણ
શબ્દસ્પર્શરસરૂપગન્ધાદિરૂપેણ તત્કાર્યં જ્ઞાનેન્દ્રિયાભિમાનં કરોતિ
પ્રવૃત્તિસ્વરૂપેણ તત્કાર્યં ચ કર્મેન્દ્રિયાભિમાનં કરોતિ
ક્રિયારૂપેણ અત એવ સદસદાત્મકં જગત્સ્થાવર-
જઙ્ગમકીટપતઙ્ગાણ્ડજસ્વેદજજરાયુજોદ્ભિજ્જ   સમસ્તજન્તૂનાં ચતુરાશીતિ
લક્ષયોનિં  પૃથક્પૃથક્ યાતિ સ્વભાવેન જગદભિમાનો ન જાયતે

તત્સદ્બ્રહ્માત્મકં ભવતિ બ્રહ્મવ્યતિરેકેણ ચૈતન્યં ન સમ્ભવતિ સમસ્ત-
પ્રપઞ્ચજડત્વાત્તતો અભિમાનો ન સમ્ભવતિ
તસ્ય અભિમાને નિત્યત્વં કથં સમ્ભવતિ અચ્યુતોઽહમનન્તોઽહં ગોવિન્દોઽહમહં હરિઃ
આનન્દોઽહમશેષોઽહમજોઽહમમૃતોઽસ્મ્યહમ્ નિત્યોઽહં
નિર્વિકારોઽહં   નિરઞ્જનોઽહમિત્યાદિ વિશેષયતિ પરમાત્મા ઇત્યાદિ
વાક્યેન અહંશબ્દપ્રમાણં ભવતિ યથેશ્વરાભિમાનો ન સમ્ભવતિ
તથા કર્તૈષ્ટાજ્ઞાતાભોક્તેત્યપિ ન સમ્ભવતિ
જડત્વં પ્રાપ્તઃ તથાભિમાનં કુત્રાપિ ન સમ્ભવતિ
યથા અમૃતક ન્યાયેન સચ્ચિદાનન્દસ્વરૂપઃ પરમાત્મા કથ્યતે
ચતુર્વેદપ્રમાણમ્ અહં શબ્દો બ્રહ્મવાચકો ભવતિ
અહંશબ્દાત્ માયોપાધિરહિતમ્ અવ્યક્તસ્વરૂપોઽહમભિમન્યતે અન્તઃકરણ
વ્યક્તિં  કરોતિ પરાપશ્યન્તીમધ્યમાવૈખરીરૂપેણ પ્રકટી કરોતિ
અહંશબ્દનિર્ણયાત્ પરમાત્માવિશેષણં કથ્યતે
તત્ર પ્રકૃતિવાદિનાં  મતે અહં શબ્દઃ
બ્રહ્મણિ ન સમ્ભવતિ કથં નિર્ગુણઃ શબ્દસ્તુ ગુણઃ અનયોઃ
પરસ્પરવિરોધઃ તત્રાહઙ્કારશબ્દેન બ્રહ્મ સમ્ભવતિ
અહં શબ્દે અક્ષિમાનલક્ષણં મોક્ષબાધકં રૂપં કથં અહંશબ્દેન બ્રહ્મ સમ્ભવતિ
ઇત્યેકાશઙ્કા અથ દ્વિતીયાશઙ્કા બ્રહ્મૈકં પ્રપઞ્ચો નૈકઃ કથં પૃથક્ ॥ ૨॥
અભિમાનં સમ્ભવતિ યથા અનન્તઘટેષ્વનન્તજીવાઃ સમ્ભવન્તિ
કેષાઞ્ચિદાચાર્યાણાં મતેન એતત્સત્યત્વં સાવધાનમિતિ શ‍ૃણુ યદિ
બ્રહ્મણિ અભિમાનો નાસ્તિ અત એવ યત્ર ચૈતન્યં તત્રૈવાભિમાનત્વં સમ્ભવતિ
અત્ર બ્રહ્મચૈતન્યત્વં સ્વરૂપં અત એવાહં શબ્દ વાચ્યં બ્રહ્મૈવ સમ્ભવતિ
નાન્યત્ર કુત્રાપિ ઇત્યાશઙ્કા પરિહૃતા અથ દ્વિતીયાં શઙ્કાં પરિહરતિ
બ્રહ્મ તદેકં પ્રપઞ્ચાસ્ત્વનેકાઃ કથં પૃથક્ ॥ ૨॥
અભિમાનઃ સમ્ભવતિ બ્રહ્મ તદેકમ્
તત્ર દૃષ્ટાન્તમાહ યથા સૂર્યઃ એકશ્ચક્ષુરનેકં તત્પ્રકાશં કરોતિ
યથાઽગ્નિરેકઃ અનેકોપાધિ ઉષ્ણત્વં કરોતિ એકશ્ચન્દ્રો જ્યોત્સ્ના
અનેકાઃ સન્તિ મૃત્તિકૈકૈવ ઘટાસ્ત્વનેકાઃ
સૂર્ય એકશ્ચ રશ્મયસ્તુ અનેકાઃ અગ્નિરેક એવ સ્ફુલિઙ્ગા
અનેકાઃ સમુદ્ર એકશ્ચ તરઙ્ગા  બહવઃ બુદ્બુદાશ્ચાનેકાઃ
ઇત્યેવમમુનાપ્રકારેણૈકમેવ બ્રહ્મ માયામયમનેકં

પ્રપઞ્ચમનેકમગ્નિમાનમુત્થાપયતિ દેહાભિમાનોત્પાદકઃ
સ પરમાત્મા અહં શબ્દવાચ્યઃ અનન્તશક્તિઃ અહઙ્કાસ્વરૂપેણ
પ્રપઞ્ચમનુવર્તતે તત્સૃષ્ટ્વા તદેવાનુવિશતીતિ શ્રુતેઃ
સર્વં ખલ્વિદં બ્રહ્મેતિ શ્રુતેશ્ચ ઇતિ પૂર્વાદ્યાશઙ્કા પરિહૃતા
યજુર્વેદિકાહઙ્કાર શબ્દનિર્ણયશોધનં ચતુર્થસિદ્ધાન્તઃ॥ ૪॥

યજુર્વેન્દસમ્બધિબ્રહ્મશબ્દનિર્ણયઃ પઞ્ચમસિદ્ધાન્તઃ॥ ૫॥
અતઃ પરમ્બ્રહ્મનિર્ણયઃ કથ્યતે બૃહત્વાત્ બ્રહ્મ તેન બ્રહ્મશબ્દેન બૃહત્
અસ્થૂલં રૂપં પરમહંસ તદ્વ્યાપકસ્વરૂપં પૂર્ણં સર્વાનુસ્યૂતં સ્થૂલત્વાદિ
ગુણરહિતં દેશતઃ કાલતશ્ચ અપરિમિતં મર્યાદારહિતં
આકાશાદિ તત્ત્વાદીનિ યેન પૂર્ણેનાકાશપૂર્ણતા ભવતિ
યત્પૂર્ણતયા પૃથ્વીપૂર્ણતા ભવતિ યત્પૂર્ણતયાઽપામ્પૂર્ણતા ભવતિ
યત્પૂર્ણતયા તેજઃપૂર્ણતા ભવતિ
એવમાકાશાદિ સમસ્ત પ્રપઞ્ચાધારભૂતં બૃહત્વાદ્બ્રહ્મેત્યુચ્યતે
સર્વાધારો નિરાધાર ઇતિ શ્રુતેઃ
યથા વૃક્ષચ્છાયાયાં વૃક્ષસ્ય સત્યતા ભવતિ
તથેશ્વરસત્તાયાં ભાસમાત્રાયાં જગત્સર્વત્વં પ્રતીયતે
અનન્તકોટિબ્રહ્માણ્ડપ્રકાશઃ
અનન્તકોટિબ્રહ્માણ્ડપ્રેરકઃ અનન્તકોટિબ્રહ્માણ્ડાન્તવર્તી સ નિર્લેપઃ
અત્યન્તસૂક્ષ્માત્સૂક્ષ્મતરં સૂક્ષ્મમિતિ શ્રુતેશ્ચ અત્ર કેવલાનુભવઃ
પ્રમાણં સ્વપ્રકાશરૂપં સ્વચૈતન્યસ્વરૂપેણઆકાશવદખણ્ડદણ્ડાયમાનમ્
ઊર્ધ્વાધસ્તિર્યક્ મર્યાદારહિતં પૂર્ણબ્રહ્મ કેવલં
મોક્ષસ્વરૂપં સમો નાગેન મશકેન સમ એભિસ્ત્રિભિર્લોકૈરિતિશ્રુતેઃ
એવમનેન પ્રકારેણ બ્રહ્મશબ્દઃ અખણ્ડાનન્તસ્વરૂપવાચકઃ
બ્રહ્મશબ્દેન પરમાત્મા વિશેષેણ વિજ્ઞાયતે યજુર્વેન્દસમ્બધિ-
બ્રહ્મશબ્દનિર્ણયઃ પઞ્ચમસિદ્ધાન્તઃ॥ ૫॥

યજુર્વેદ અસ્મિ શબ્દનિર્ણયઃ ઇતિ ષષ્ઠઃ સિદ્ધાન્તઃ॥ ૬॥
અથ પરમસ્મિ શબ્દનિર્ણયઃ કથ્યતે
અસ્મિ શબ્દેન યુષ્મદસ્મત્પ્રત્યયગોચરયોઃ

સ્વરૂપયોર્મધ્યેઽસ્મત્પ્રત્યયગોચરસ્વરૂપં અસ્મિ શબ્દઃ પ્રત્યેતિ
અસ્મદિ અપ્રયુજ્યમાનેઽપિ અસ્મિ પ્રત્યયો ભવતિ અસ્મિ શબ્દોઽહં પ્રત્યયઃ
કોઽહમિતિ વિચારઃ અહં શબ્દ આત્મવાચકો ભવતિ તત્ર યુષ્મત્પ્રત્યયગોચરં
પ્રકૃતિવાચકં  પરસ્મૈપદં અસ્મિ શબ્દેન પ્રતીયતે
તત્પરામર્શવિચારાદહં બ્રહ્મ અપરાપ્રકૃતિઃ
અસ્મિપદેન અપરમ્પ્રકૃતિસ્વરૂપં  નિરૂપ્યતે તયોઃ પરાપરયોઃ
પરસ્પરવિરોધઃ બ્રહ્મચૈતન્યં પ્રપઞ્ચસ્તુ જડઃ
જડચૈતન્યયોરૈક્યં ન સમ્ભવતિ
બ્રહ્મચૈતન્યાભિમાનીત્યભિમાની પ્રકાશાભિમાની
ષડ્વિંશકો   મહાવિષ્ણુર્મહાગુહ્યો મહાહવિરિતિશ્રુતેઃ
ષડ્વિંશકોઽયં   કથં પઞ્ચકર્મેન્દ્રિયાણિ પઞ્ચમહાભૂતાનિ
પઞ્ચતન્માત્રાણિ વિષયાશ્ચ અન્તઃકરણચતુષ્ટયં અભિમાનસંજ્ઞકમ્
સત્વરજસ્તમ ઇતિ ગુણત્રયરૂપં તત્ર મૂલપ્રકૃતિઃ
સમસ્તસ્વરૂપં ઇતિ સર્વેષાં ભવતિ
તત્ર મૂલપ્રકૃતિઃ  બ્રહ્મ બ્રહ્મવિષયા
નિત્યચૈતન્યસ્વરૂપં માયા પરસ્પરં સંશ્લિષ્ટં ભવતિ કૂટસ્થઃસર્વસંશ્લિષ્ટો
વાઙ્મનોગોચરાતિગઃ ઇતિ શ્રુતેઃ તત્ર દૃષ્ટાન્તમાહ
યથા પયસિ ઘૃતમિવ કાષ્ઠેઽગ્નિરિવ યથા તિલેષુ તૈલમિવ
યથા પૃથિવ્યાં ગન્ધ ઇવ યથા જલેષુ રસ ઇવ યથા વાયૌ સ્પર્શ ઇવ
યથાઽઽકાશે શબ્દ ઇવાઽમુનાપ્રકારેણ
પ્રકૃતિપુરુષયોરન્યોન્યાનાદિ  સમ્બન્ધો ભવતિ
તદેતદ્યુક્તં બ્રહ્મઅક્રિયમસઙ્ગં  નિર્લેપ મોક્ષસ્વરૂપમિત્યુક્તમ્
અબન્ધસ્વરૂપમ્ સ્વપ્રકાશસ્વરૂપં સ્વતશ્ચૈતન્યં માયા તુ જડસ્વરૂપા
અચૈતન્યસ્વરૂપા યથા મૃત્પિણ્ડસ્ય સ્વક્રિયા ન સમ્ભવતિ
તથા માયાયા અચૈતન્યેન આત્મક્રિયા ન સમ્ભવતિ
આદિકારિત્વાચ્ચ ઇતિ પૂર્વોક્તા શઙ્કા પરિહૃતા
અસ્મિ શબ્દેન અન્તર્વ્યાવર્તિશોધને   હેતુભૃતં સાક્ષાત્કારોઽપરોક્ષઃ
જ્ઞાનસાધનાઽસ્મિ શબ્દેનોચ્યતે તત્ર પુરુષસંયોગેન પ્રકૃતિઃ
ચૈતન્યાત્મતયા કર્ત્તા ભવતિ તતઃ પ્રકૃતિક્રિયા
સમ્ભવતિ વૈકારિકી સમ્ભવતિ તત્ર દૃષ્ટાતમાહ
કિમિવ સૂર્યમગ્નિરિવ તત્ર સૂર્યસ્થાને બ્રહ્મ
અગ્નિસ્થાને મૂલપ્રકૃતિઃ  અગ્નિસ્થાને કાર્યં સમસ્તં

mahAvAkyavivaraNashankarAchArya.pdf 9



મહાવાક્યવિવરણમ્

કિમિવ અગ્નિપાત્રમિવ ચુમ્બકલોહમિવ અન્ધપઙ્ગુન્યાયેન
પ્રકૃતિપુરુષસંયોગેન
ક્રિયોત્પત્તિર્ભવતિ એકજ્ઞાને બહુધા જ્ઞાનમૂલમસ્તિ તદા નાના
ચેષ્ટા ભવતિ બન્ધમોક્ષસ્વર્ગનરકપાપપુણ્યમૂર્ખત્વપાણ્ડિત્યવિકારેણ
બ્રહ્માદિ પિપીલિકાપર્યન્ત જ્ઞાનિસ્વભાવં પૃથક્ ॥ ૨॥
પરમાત્મા એક એવ તસ્ય શોધનહેતુઃ ક્ષીરનીરમૈક્યં કૃત્વા  તત્સાધન-
કરણપરમહંસમાર્ગો નિરૂપ્યતે
તત્ર એકં પારમાર્થિકં   જ્ઞાનમેકં વ્યાવહારિકં તસ્ય શોધને હેતુઃ
અસ્મિ શબ્દવાક્યં પ્રમાણં વર્ત્તતે
પૂર્વમુક્તં પઞ્ચવિંશતિ   તત્ત્વાનાં બ્રહ્મસ્વરૂપતા
નિરાકરણં પૂર્વં ષડ્વિંશં   બ્રહ્મ પ્રતિપાદ્યતે તત્રાદૌ કર્મેન્દ્રેય
વૃત્તિશોધનં ક્રિયતે કર્મેદ્રિયં બ્રહ્મ ન સમ્ભવતિ કર્મેન્દ્રિયવૃત્તિભેદાત્
કથં વૃતિભેદઃ વાચાવક્તવ્યક્રિયા
ભવતિ હસ્તાભ્યાં દાનપાનાદિ ક્રિયા ભવતિ॥ ૧॥
પાદાભ્યાં ગમનક્રિયા ભવતિ॥ ૨॥ પાયોર્મલોત્સર્ગ
ક્રિયા ભવતિ॥ ૩॥ ઉપસ્થાત્ મૂત્રોત્સર્ગ સ્ત્રીપુંસોરાનન્દક્રિયા ચ ભવતિ॥ ૪॥
એવં ક્રિયં કર્મેન્દ્રિયં બ્રહ્મ ન સમ્ભવતિ તર્હિ
નેન્દ્રિય બ્રહ્મ ભવતિ ચેત્ ન તત્ જ્ઞાનેન્દ્રિયસ્ય વૃતિભેદાત્ શ્રોત્રેણ
શબ્દગ્રહણં કરોતિ ચક્ષુષા રૂપગ્રહણં કરોતિ જિહ્વયા રસગ્રહણં કરોતિ
ત્વચા સ્પર્શગ્રહણં કરોતિ॥ ૫॥
એવં જ્ઞાનેન્દ્રિયં એકમેકં વિષયગ્રહણં કરોતિ અલ્પજ્ઞાતત્વાત્
જડત્વાચ્ચ યત્ શબ્દગ્રહણં કરોતિ ન તત્ સ્પર્શગ્રહણં કરોતિ
યત્ સ્પર્શગ્રહણં કરોતિ
ન તદ્રૂપગ્રહણં કરોતિ યદ્રૂપગ્રહણં કરોતિ ન તદ્રસગ્રહણં કરોતિ
યદ્રસગ્રહણં કરોતિ ન તદ્ગન્ધગ્રહણં કરોતિ
એકૈકસ્ય જ્ઞાનેન્દ્રિયસ્ય નાનેકતત્ત્વજ્ઞાનજાનકત્વમ્
બ્રહ્મ તુ સર્વજ્ઞં સર્વેશ્વરં સર્વનિત્યં
સર્વેન્દ્રિયગુણદ્રષ્ટૃ સર્વપ્રત્યયસાક્ષીતિ શ્રુતેઃ
તસ્માત્ જ્ઞાનેન્દ્રિયસ્ય બ્રહ્મત્વં ન સમ્ભવતિ તર્હિ  બ્રહ્મણો દેહઃ સમ્ભવતિ
ઇતિ ચેત્ ન દેહસ્ય ષડ્ભાવવિકારિત્વાત્ તસ્ય ષડ્ભાવાઃ

અસ્તિ જાયતે વર્દ્ધતે અપક્ષીયતે વિપરિણમતે વિનશ્યતિ
એવં શીતોષ્ણસુખદુઃખસ્વમાનાપમાનબ્રાહ્મણાદિ કીટપતઙ્ગમશકપર્યન્તાઃ
સમસ્ત સ્થૂલસૂક્ષ્મદેહધર્માઃ ષડ્ભાવવિકારાઃ
ઇતિ શ્રુતેઃ દેહિનોઽસ્મિન્ યથા દેહે કૌમારં યૌવનં જરા
તથા દેહાન્તરપ્રાપ્તિર્ધીરસ્તત્ર ન મુહ્યતિ ઇતિ
ભગવદ્વાક્યપ્રામાણ્યાત્ અયં તુ શુદ્ધઃ બુદ્ધઃ
નિત્યમુક્તઃ અખણ્ડાનન્દૈકરસઃ
ષડ્ભાવવિકારરહિતઃ તથા ચ ભગવદ્વાક્યં
ન જાયતે મ્રિયતે વા કદાચિત્ નાયં ભૂત્વા ભવિતા વા ન ભૂયઃ અજો નિત્યઃ
શાશ્વતોઽયં પુરાણો ન હન્યતે હન્યમાને શરીરે
ઇતિ સર્વાનુસ્યૂતો અખણ્ડદણ્ડાયમાનોઽસ્તિ
યથા સમુદ્રફેનબુદ્બુદા ઉલ્લસન્તિ તથા સત્તામાત્રેણ
બ્રહ્માદિ કીટપતઙ્ગ  સમસ્ત દેહેષુ ઉદયતિ દેહસ્તત્ર અસ્તં યાતિ
અત એવ સ્થૂલદેહ આત્મા ન ભવતિ અત એવ શઙ્કરાચાર્યૈરુક્તં
વપુરિદમત્ર માયાત્માપેક્ષાકોશેનાત્મા જડપ્રાવઃ
પ્રાગુત્પત્તેશ્ચ પશ્ચાત્તદભાવસ્યાપિ
વિમાનત્વમિતિ તર્હિ  પ્રાણઆત્મા ઇતિ ચેત્ ન
પ્રાણસ્તુ વાયુઃ ક્ષુત્પિપાસા શ્વાસોચ્છ્વાસ  વૃત્તિ
પઞ્ચપ્રકારઃ અપાનસ્ત્વધોગતોત્સર્ગં કરોતિ॥ ૧॥
સમાનસ્ત્વન્નપાનાદિ પચનં કરોતિ॥ ૨॥
પ્રાણસ્તુ કામક્રોધલોભમોહોત્પાદકો ભવતિ ઉદાનસ્તુ
શ્વાસોચ્છ્વાસાનામેકવિંશતિસહસ્રાણિષટ્શતાધિકાનિ    કરોતિ॥ ૪॥
વ્યાનસ્તુ ધાવનોત્પતનપ્રસરણાદિ સમસ્તેન્દ્રિયવૃત્તિં  કરોતિ॥ ૫॥
આત્મા તુ અચલઃ અખણ્ડઃ અક્રિયઃ અજો નિત્યઃ શાશ્વતઃ સમસ્તઃ
પ્રાણાદિવાયુવૃત્ત્યત્પાદકઃ શ્વાસોચ્છ્વાસરહિતઃ
તત્પ્રર્વતક એવ તથા ચોક્તં શઙ્કરાચાર્યૈઃ
કોશઃ પ્રાણમયો વાયુવિશેષો વાયુવપુષાવચ્છિન્નઃ અસ્ય કથં આત્મતા સ્યાત્
ક્ષુત્તૃષ્ણાભ્યાં ઉપેયુષઃ પીડામિતિ તસ્માત્પ્રાણઆત્મા ન ભવતિ
તર્હિ  મન આત્મા ભવતિ ચેન્ન મનો બ્રહ્મેતિ વ્યજાનાત્ ઇતિ શ્રુતેઃ મનસ્તુ
સઙ્કલ્પવિકલ્પાત્મકમિદં કરિષ્યામિ વક્ષ્યામ્યહં અયં બ્રાહ્મણઃ

અયં ક્ષત્રિયઃ અયં વૈશ્યઃ અયં શૂદ્ર ઇતિ
નાનાવિકલ્પસઙ્કલ્પત્વાત્ સ્વર્ગનરકબન્ધમોક્ષકલ્પના-
જાલજટિલં મનોનેકરૂપાણિ કલ્પયતિ મનઃ સમસ્તેન્દ્ગિયક્ષોભકારકં
કામાદ્યુત્પાદકં અજિતેન્દ્રિયતાનિમિત્તં તપઃક્ષયકારકમ્ અત્યન્ત
ચપલરૂપં પદ્મપત્રં જલં પ્રાપ્ય યથા વાયું સ્પૃષ્ટ્વાઽશ્વત્થપત્રં
ચપલં તથા હૃદયકમલમધ્યેઽત્યન્ત ચઞ્ચલં
તિષ્ઠતિ ચન્દ્રમા મનસો જાત ઇતિ શ્રુતેઃ આત્માત્વચલઃ
અક્ષોભરૂપઃ સર્વવ્યાપકઃ સર્વક્રિયારહિતઃ
સર્વદેશકાલવસ્તુપરિપૂર્ણશ્ચૈતન્યમાત્ર
આત્મા નિત્યમુક્તઃ મનસસ્તુ નિત્યબન્ધઃ તથા ચોક્તં
શઙ્કરાચાર્યૈઃ યત્સઙ્કલ્પવિકલ્પૈરણુપરિમાણં નિરિન્દ્રિયત્વવિભુઃ
અથ કથમાત્મતા સ્યાદ્વિકારશીલિસ્ય વૃત્તિભેદં વદતિ
તસ્માન્મનઆત્મા ન ભવતિ
તર્હિ  બુદ્ધિરાત્મા ભવતીતિ ચેન્ન બુદ્ધિસ્તુ જીવરૂપ દેવદત્ત
વિજ્ઞાનં ભવતિ વિજ્ઞાનમાનન્દં બ્રહ્મેતિ શ્રુતેઃ તચ્ચ
વિજ્ઞાનં દેશતઃ પરિચ્છિન્નં કાલતઃ પરિચ્છિન્નં યદ્દૃશ્યં
તત્પરિકલ્પયતિ યચ્છતં તત્કલ્પયતિ અદૃશ્યં
શ્રુતં જ્ઞાનં નાતિબુદ્ધિસ્તુ ત્રિગુણાત્મિકા ભવતિ
સાત્વિકીબુદ્ધિર્દેવતોપાસનં કરોતિ
ધર્માર્થકામમોક્ષચતુર્વિધપુરુષાર્થસિદ્ધિનિમિત્તાર્થે 
સાત્વિકી બુદ્ધિઃ પ્રવર્તતે
તત્ર રાજસીબુદ્ધિર્વિષયભેદાત્   નિવર્ત્તતે પુષ્પચન્દનવનિતાદિ
વિષયાન્ કરોતિ વિષયાશ્ચ શબ્દસ્પર્શરૂપરસગન્ધાદયઃ
સવિલાસબુદ્ધિર્નાનાભેદબુદ્ધિઃ
શુક્લકૃષ્ણલોહિતાદિક નાનાભાવાન્કલ્પયતીતિ રાજસીબુદ્ધિઃ
તામસીબુદ્ધિસ્તુ નિદ્રાલસ્યમૈથુનાદિકધર્મે પ્રવર્ત્તતે
કામક્રોધલોભમોહહર્ષશોકવિષાદે પ્રવર્ત્તમાનાપરસ્પરવૈર-
બુદ્ધિરત્યન્તમૂઢા વિવેકશૂન્યા તામસીબુદ્ધિઃ
તસ્માદાત્મા સ્વતશ્ચૈતન્યપ્રકાશરૂપઃ
જ્ઞાનાનન્દમયઃ સમસ્તપ્રપઞ્ચક્રિયારહિતઃ
તુર્યાવસ્થામાત્રમવતિષ્ઠતે દેશકાલવસ્તુતોઽપરિચ્છિનઃ સમસ્ત-
પ્રપઞ્ચજ્ઞાનોત્પાદકસ્વરૂપઃ સમસ્તવિષયપ્રકાશકારણં સ પરમાત્મા

ઇન્દ્રિયાણિ પરાણ્યાહુરિન્દ્રિયેભ્યઃ  પરં મનઃ
મનસસ્તુ પરાબુદ્ધિર્યોબુદ્ધેઃ પરતસ્તુ સઃ
ઇતિ ભગવદ્વચનં પ્રમાણમ્ તસ્માદાત્મા બુદ્ધિર્ન ભવતિ
તર્હિ  અહઙ્કાર આત્મા ભવતુ અહઙ્કારસ્તુ અહન્તા મમતા ભવતિ અહં ત્વં
તવ મમ બહુધા નાનાજીવયોનિશરીરલક્ષણાનિ તત્
જ્ઞાનસ્વભાવાભિમાનો બહુધોલ્લસતિ અહં સુખી અહં દુઃખી અહં કૃશઃ
અહં સ્થૂલઃ અહં મૂકઃ અહં જડઃ અહં પણ્ડિતઃ અહં મૂર્ખઃ
અહં રાજા અહં ભૃત્યાઃ અહં શ્રોત્રિયઃ અહં બ્રાહ્મણઃ
અહં ક્ષત્રિયઃ અહં વૈશ્યઃ અહં શૂદ્રઃ અહમીશ્વરઃ
અહં દરિદ્રઃ ઇત્યાદિ વિકલ્પસઙ્કલ્પઃ સહસ્રવર્તિ
મમ ભાર્યા મમ પુત્રઃ મમ ધનં મમ ક્ષેત્રમિત્યાદિ યુષ્મત્પ્રત્યયેન
નાનાપ્રકાર બ્રહ્માદિકીટપતઙ્ગપર્યન્ત  નાનાભેદકકલ્પનાં
કરોતિ તસ્માદાત્મા સ્વજાતિભેદરહિતઃ સ્વગતપરગતભેદરહિતઃ
એકમેવાદ્વિતીયં બ્રહ્મ નેહ નાનાસ્તિ કિઞ્ચન ઇતિ શ્રુતિવાક્યં પ્રમાણમ્
આત્મા બ્રહ્માદિકીટપર્યન્તં
જગત્સમગ્રપ્રાણિમાત્રસ્યાં અન્તર્યામિત્વેન તિષ્ઠતિ તસ્માદહઙ્કાર આત્મા ન
ભવતિ તર્હિ  ચિત્તમાત્મા ભવતિ ઇતિ ચેત્ ચિત્તં તુ ચૈતન્યજ્ઞાનં
ભવતિ કદાચિદુદયં કરોતિ કદાચિત્ અસ્તં યાતિ
યત્ જાગ્રદવસ્થાયાં જ્ઞાનં તત્સ્વપ્નાવસ્થાયાં ન ભવતિ યત્
સ્વપ્નાવસ્થાયાં જ્ઞાનં તત્સુષુપ્ત્યવસ્થાયાં ન ભવતિ
અન્યોન્ય જ્ઞાનવૈલક્ષણ્યમ્ અવસ્થાભેદેન તસ્માચ્ચિત્તજ્ઞાનં વિરુદ્ધમ્
અત એવ દેશકાલવસ્તુ
પરિચ્છિન્નં જ્ઞાનમેકરસસ્વરૂપં તસ્માદાત્માઽખણ્ડજ્ઞાનઃ અવસ્થાત્રય
સાક્ષિકાલત્રય સાક્ષિલિઙ્ગત્રય  સાક્ષિત્વેનાવતિષ્ઠતે
અત એવ સર્વજ્ઞત્વમીશ્વરત્વં સર્વનિયન્તૃત્વં
સર્વકર્તૃત્વં સ ઈશ્વરઃ કૂટસ્થો સર્વ
સંશ્લિષ્ટો વાઙ્મનોગોચરાતિગ ઇતિ શ્રુતેઃ તસ્માચ્ચિત્તમાત્મા ન ભવતિ
તર્હિ  મૂલપ્રકૃતિરાત્મા  ભવતીતિ ચેત્ ન મૂલપ્રકૃતિસ્તુ
અનાદિસિદ્ધા ભવતિ કસ્માત્ સૂક્ષ્મત્વાત્ અચલત્વાત્ અખણ્ડત્વાત્
સર્વવ્યાપકત્વાત્ નિર્લેપત્વાત્ સત્તાયામનેકબ્રહ્માણ્ડમુલ્લસતિ
સા માયા ચતુર્વિંશતિતત્ત્વાનાં   કારણસ્વરૂપં સ્વસ્વરૂપેણાવિકારિ-
ગુણત્રયકારણં સમસ્તવિષયગોચરં સમસ્તકાર્યભિન્નત્વેન તિષ્ઠતિ તસ્માત્

માયા યદ્યપિ શુદ્ધા ભવતિ
તથાપિ દોષત્રયારોપણં ક્રિયતે કાર્યેણ કારણાનુમાનં ભવતિ યસ્ય કાર્યં જડં
તસ્ય કારણસ્ય જડત્વં ભવતિ યથા બીજં તથા ફલં કટુકં ભવતિ
યથેક્ષુસ્તથા શર્કરા સ્વાદુર્ભવતિ
અત એવ પ્રકૃતિકાર્યં  પૃથ્વ્યપ્ તેજોવાય્વાકાશમિન્દ્રિયાન્તઃકરણ-

ચતુષ્ટયં ગુણત્રયં સર્વેષાં જડત્વં દૃશ્યતે
યસ્ય કાર્યં જડં તસ્ય કારણસ્યાપિ જડત્વં ભવતિ
અત એવ યસ્ય કારણં જડં તસ્ય કાર્યસ્ય જડત્વં ભવતિ
પ્રસઙ્ગાદન્યથાઽર્થોવિરુદ્ધઃ  પ્રથમો દોષો
જડત્વં દ્વિતીયો દોષો વિકારિત્વં તૃતીયો દોષો ગુણત્વમિતિ
ગુણદોષત્રયાણામારોપણં ક્રિયતે સત્ત્વં રજસ્તમ ઇતિ પ્રકૃતિગુણાઃ
દૈવી હ્યેષા ગુણમયી મમ માયા દુરત્યયા ઇતિ ભગવદ્વાક્યપ્રામાણ્યાત્
તસ્માન્માયા ગુણમયી ઇતિ સિદ્ધાન્તઃ
તસ્માદ્બ્રહ્મણસ્તુ અપ્રકૃતિત્વં  પ્રતિષ્ઠતિ ઇતિ શ્રુતેઃ
સ આત્મા વિકારીસ્થૂલાદિગુણરહિતં સચ્ચિદાનન્દસ્વરૂપમ્
આદિત્યવર્ણં તમસઃ પરસ્તાત્ ઇતિ શ્રુતેઃ
અત એવ પરમાત્માસાક્ષાત્કાર સમસ્તપ્રપઞ્ચ પરોક્ષસ્વરૂપઃ
સ્વયમપરોક્ષો યથાઽઽદિત્યઃ સ્વપ્રકાશં
કરોતિ તથા બ્રહ્મ સ્વપ્રકાશમેવ સર્વેષુ તિષ્ઠતિ
બ્રહ્મ સ્વતશ્ચૈતન્યં ઇતિ લક્ષણવૃત્તિસાધનં કારણં
અસ્મિ શબ્દનિર્ણયો યસ્માત્પઞ્ચકર્મેન્દ્રિયમ્
પઞ્ચમહાભૂતાઃ પઞ્ચતન્માત્રાણિ અન્તઃકરણચતુષ્ટયં
ગુણત્રયં મૂલપ્રકૃતિરિત્યાદિ  સમસ્તપ્રપઞ્ચકાર્યં
કારણાત્મકં ચાસદ્રૂપં પઞ્ચકરણં સદ્રૂપં પઞ્ચકાર્યં
તસ્માદાત્મા સદસત્પરં જાનીયાત્ સદસત્પરમિતિ શ્રુતેઃ
તસ્માત્ જાગ્રત્ સ્વપ્નસુષુપ્ત્યાદ્યવસ્થાત્રયસાક્ષિત્વેન તિષ્ઠતિ
કસ્માત્ સ્વપ્રકાશકત્વાત્ સ્વતશ્ચૈતન્યત્વાત્ સત્ત્વાદિ-
ગુણરહિત્વાત્ સ યસ્માત્સર્વપ્રપઞ્ચાન્વયવ્યતિરેકેણ
તિષ્ઠતિ તસ્માત્ સર્વેન્દ્રિયગુણદ્રષ્ટૃ સર્વપ્રત્યયલક્ષણં ઇતિ શ્રુતેઃ
તસ્માત્ બ્રહ્મસત્તામાત્રેણાવતિષ્ઠતે
સમસ્તવિષયગોચરં તસ્માદાત્મા જ્ઞાનગમ્યઃ પુરાતન ઇતિ શ્રુતેઃ
તસ્માત્સ્થૂલસૂક્ષ્મકારણશરીર

આત્મા ન ભવતિ સ્થૂલદેહો વિશ્વાભિમાની બ્રહ્મા દેવતા
સ્થૂલભોગો જાગ્રદવસ્થા વૈખરીવાણી
વૈરાટશરીરં પઞ્ચભૂતાત્મકં પઞ્ચમહાભૂતલક્ષણમ્
પૃથ્વીઆપસ્તેજોવાયુરાકાશ ઇતિ પઞ્ચમહાભૂતાનિ
વાક્પાણિપાદપાયૂપસ્થમિતિ પઞ્ચકર્મેન્દ્રિયાણિ
શ્રોત્રં ત્વક્ ચક્ષુર્જિહ્વા   ઘ્રાણમિતિ પઞ્ચજ્ઞાનેન્દ્રિયાણિ
શબ્દસ્પર્શરૂપરસગન્ધ ઇતિ પઞ્ચતન્માત્રાણિ
અન્તઃકરણચરતુષ્ટયં મનોબુદ્ધિશ્ચિત્તમહઙ્કાર ઇતિ ગુણત્રયં સત્ત્વં
રજસ્તમ ઇતિ દેવતાઃ પઞ્ચદશદેવતાઃ કર્મેન્દ્રિયાધિપતયોઽગ્નિરિન્દ્રઃ
વિષ્ણુઃ પ્રજાપતિર્મિત્રાવરુણાદિ 
જ્ઞાનેન્દ્રિયાધિપતયો દેવતાઃ પઞ્ચદશ દિક્વાયુઃ સૂર્યો
વરુણોઽશ્વિનૌ શ્રોત્રાદ્યન્તઃકરણાધિપતયો
વાસુદેવઃ સઙ્કર્ષણઃ પ્રદ્યુમ્નોઽનિરુદ્ધ ઇતિ
ચિત્તાદિ કાલકર્મસ્વભાવ જીવરૂપ ઇતિ સમસ્તં યથા ભવતિ
તથા જાગ્રત્યવસ્થા કથ્યતે પ્રાણાપાનવ્યાનોદાનસમાનનાગકૂર્મ-
કૃકરદેવદત્તધનઞ્જયા ઇતિ સમસ્ત
કાલસત્તા ઉલ્લસન્તિ કાલનાડ્યધિપતયઃ નાડીસઙ્ખ્યા દ્વાત્રિંશત્સહસ્રાણિ   ચર્મનાડી
શોણિતનાડી શુક્રનાડી અસ્થિનાડી મજ્જાનાડી
ઇત્યાદિ કાલસત્તોદ્ભવતિ વિલયં યાતિ ચ
કર્મસૂત્રં પાપમ્પુણ્યંસુખદુઃખે ઇત્યાદિકં વિસૃજતિ જીવઃ
ઇન્દ્રિયાધિપતિઃ અચેતનપદાર્થસ્ય ચેતનત્વર્ત્તા ઇતિ જાગ્રદવસ્થાનિર્ણયઃ
અથ સ્વપ્નાવસ્થાનિર્ણયઃ ક્રિયતે પઞ્ચપ્રાણાદિ વાયવો દશેન્દ્રિયવૃત્તયઃ
પઞ્ચવિષયા અન્તઃકરણચતુષ્ટયં તત્ર દેવતાચતુષ્ટયં
કાલકર્મસ્વભાવ ઇતિ એકત્વં યથા ભવતિ તથા લિઙ્ગશરીરં
કથ્યતે હિરણ્યગર્ભસ્તેજોમયો ભવતિ
તેજોમયોઽમૃતમય ઇતિ શ્રુતેઃ અથ સ્વપ્નાવસ્થાનિર્ણયઃ કથ્યતે
તેજસોભિમાની વિષ્ણુર્દેવતા સત્ત્વગુણઃ વાસનામયો ભોગઃ સ્વપ્નાવસ્થાયાં
મધ્યમાવાણી સૂર્યસ્તત્રાત્મા ઇતિ સ્વપ્નાવસ્થાનિર્ણયઃ
અથ સુષુપ્ત્યવસ્થાનિર્ણયઃ કથ્યતે સુષપ્ત્યવસ્થાયામે-
તત્કારણસ્વરૂપી પ્રજ્ઞાભિમાનીશ્વરો દેવતાનન્દો ભોગ્યઃ પશ્યન્તીવાણી તમોગુણઃ
ઇતિ સુષુપ્ત્યવસ્થા નિર્ણયઃ અથ તુર્યાવસ્થાનિર્ણયઃ કથ્યતે
તુર્યાવસ્થાયાં બ્રહ્મસ્વરૂપિકેવલં ચૈતન્યમાત્રં સર્વોપાધિ-

વિનિર્મુક્તં સાક્ષિમાત્રં અવતિષ્ઠતે યથા સૂર્યઃ
પ્રકાશં કરોતિ તત્સત્તામાત્રેણ લોકાનાં ચેષ્ટા વર્ત્તતે
તથેશ્વરસત્તામાત્રેણ જગત્ ચેષ્ટાં કરોતિ
યથાઽગ્નિસંયોગેન પાત્ર ઉષ્ણત્વં ભવતિ યથા ચુમ્બકસત્તામાત્રેણ
સમસ્તપ્રપઞ્ચચૈતન્યતા ભવતિ ઇતિ પિણ્ડબ્રહ્માણ્ડશોધનં
નિમિત્તાર્થેઽસ્મિશબ્દેનોત્પત્તિઃ કથ્યતે ઇતિ
પરબ્રહ્મમાયાસંયોગેન પરાપશ્યન્તીમધ્યમા-
વૈખરીરૂપેણ મુખેન પ્રકટી ભવતિ દર્શનમીમાંસા યજુર્વેદ ઇતિ
અસ્મિશબ્દનિર્ણયઃ ઇતિ ષષ્ઠઃ સિદ્ધાન્તઃ॥ ૬॥

સામવેદ તત્પદપ્રકારઃ સપ્તમસિદ્ધાન્તઃ॥ ૭॥
અતઃપરં સામવેદે વાક્યનિર્ણયઃ કથ્યતે
સામવેદવાક્યે પદત્રયં તત્પદં ત્વં પદં અસિ પદમિતિ તત્પદેનેશ્વરઃ
ત્વમ્પદેન જીવો અસિપદેન બ્રહ્મ તત્ર જીવેશ્વરયોરુપાધ્યવભેદઃ
બ્રહ્મણસ્તુ નાસ્તિ બ્રહ્મણોહ્યુપાધ્યવચ્છેદ્યશ્ચેત્ તત્ર શ્રુતિ
વિરુદ્ધમિદમ્ એકમેવાદિતીયં બ્રહ્મ નેહ નાનાસ્તિ કિઞ્ચનેતિ
શ્રુતેઃ સત્યમુપાધિભેદે કલ્પિતમ્ જીવત્વ
ઈશ્વરત્વે બ્રહ્મણ ઉપાધિકલ્પને દ્વૈત ઇત્યુપાધિકમ્
એકમનેકં વા વસ્તુવૃત્યં એકએવોપાધિઃ સઃ ક ઉપાધિઃ
અનાદ્યવિદ્યાસ્વરૂપઃ સા ચ જીવેશ્વરાશ્રયા તદ્વિષયૈવ યથા
વૃક્ષચ્છાયા યથા ગૃહેન્ધકારો યથા સમુદ્રફેનો
યથા નભસ્યન્યત્તિષ્ઠતિ તથા બ્રહ્મસત્તાયાં માયાકલ્પિતા
દૈવી હ્યેષા ગુણમયી મમ માયા દુરત્યયા
મામેવ યે પ્રપદ્યન્તે માયામેતાં તરન્તિ તે ઇતિ ભગવદ્વાક્યાત્
તથોપનિષદિ શ્રૂયતે અજામેકાં લોહિતકૃષ્ણ
૨ શુક્લકૃષ્ણાં બહ્વીં પ્રજાં જનયન્તીસ્વરૂપા
અજોહ્યેકો જુષમાણો  નુ શેતે જહાત્યેનાં
ભુક્તભોગામજોન્ય ઇતિ તૈત્તિરેયારણ્યમ્ ઋગ્વેદેઽપિ શ્રૂયતે
ન તં વિદાથ ય ઇમા જજાનાઽન્યદ્ યુષ્માકં અન્તરં બભૂવ
નીહારેણ પ્રાવૃતા જલ્પ્યા ચાસુતૃપ ઉક્થશાસશ્ચરન્તિ ઇતિ શિવશક્ત્યાયુક્ત
ઇત્યાદિ વ્યાખ્યાપ્રતિપાદિતત્વાત્ પ્રકૃતિઃ  પુરુષશ્ચૈવ વિદ્‍ધ્યનાદી ઉભાવપિ

ઇતિ વાક્યાત્ પ્રકૃતિપુરુષયોસ્તથા
વેદાન્તેઽપિ અનાદ્યવિદ્યાં વદન્તિ તર્હિ  દ્વૈતોત્પત્તિર્ભવતિ
અદ્વૈતં ન સ્યાત્ એતત્સત્યબ્રહ્માદ્વૈતમેવાવિકારં
વિકારરહિતં સ્વપ્રકાશસ્વરૂપં સ્વતશ્ચૈતન્યસ્વરૂપં
અખણ્ડદણ્ડાયમાનં વ્યાપકં દેશતઃ કાલતો વસ્તુભૂતમ્
અધઊર્ધ્વતિર્યક્ અનન્તં સ પરમાત્મૈક
એવ તદુપાધિભેદેન ત્રિવિધા ભવતિ
જીવેશ્વરબ્રહ્મેતિ તત્ર માયા ત્રિવિધા ભવતિ
અવિદ્યામાયા જીવાશ્રિતા માયેશ્વરશ્રિતા કિઞ્ચિચ્છક્તિસ્તુ
અર્ધમાત્રાસ્થિતા નિત્યાયાનુચ્ચાર્યા વિશેષતઃ
ઇતિ સપ્તશતિપ્રામાણ્યાત્ તન્માયાબ્રહ્મસત્તામાત્રેણ ચેતના ભવતિ
કિમિવાગ્નિસત્તામાત્રેણ પાત્રે યથોષ્ણતા ભવતિ યથા
સૂર્યમણૌ સૂર્યકલાયામગ્નેરુત્પત્તિર્ભવતિ નિષ્કારણમ્
તથા બ્રહ્મસત્તાયાં માયાવિકારિત્વં ભવતિ તત્રવિકારો દ્વિવિધઃ માયા
વિદ્યા ચ તત્ર માયાપ્રતિબિમ્બિતં ચૈતન્યમીશ્વર ઇત્યુચ્યતે
માયા સ્વાશ્રયા વ્યામોહિની અવિદ્યાજીવ
વ્યામોહિની માયાપ્રતિબિમ્બચૈતન્યમીશ્વરો યસ્ય સર્વજ્ઞત્વં
સર્વેશ્વરત્વં સર્વસંહારકત્વં
સર્વપ્રકાશકત્વં સર્વપ્રેરકત્વં સ ઈશ્વરઃ
અણિમાદિ સિદ્‍ધ્યષ્ટકદાતા તસ્ય નામ વિષ્ણુરિતિ સત્ત્વગુણઃપ્રધાનં તસ્ય
સ્વરૂપત્રયં બ્રહ્માવિષ્ણૂરુદ્ર ઇતિ તત્ર જગદુત્પત્તિકારણં બ્રહ્મા
રજોગુણપ્રતિબિમ્બિતં ચૈતન્યં ક્રિયાશક્તિસ્વરૂપેણ
જગદુત્પત્તિં  કરોતિ તસ્ય વિષ્ણુસ્વરૂપં
તત્પદ પ્રથમાંશો બ્રહ્મા દ્વિતીયાંશો વિષ્ણુર્જગત્પ્રતિપાલકઃ
સત્ત્વગુણપ્રતિબિમ્બિતં ચૈતન્યં વિષ્ણુરિત્યભિધીયતે
ઇચ્છાશક્તિસ્વરૂપેણ સ વૈકુણ્ઠાધિપતિઃ
તસ્યાંશાવતારા મત્સ્યકૂર્માદયસ્તે કિમર્થ ભવતિ
તત્રોત્તરમુચ્યતે યદા યદા હિ ધર્મસ્ય ગ્લાનિર્ભવતિ
ભારત અભ્યુત્થાનમધર્મસ્ય તદાત્માનં સૃજામ્યહમ્
ઇતિ ભગવદ્વાક્યાત્ શ્રુત એવાનન્તશક્તિરૂપેણ
યુગપત્સ્થાવરજઙ્ગમપ્રતિપાલકો  ભવતિ તત્પદ દ્વિતીયાંશઃ
અથ તત્પદ તૃતીયાંશો રુદ્ર ઇત્યભિધીયતે

mahAvAkyavivaraNashankarAchArya.pdf 17



મહાવાક્યવિવરણમ્

તમોગુણપ્રતિબિમ્બિતં ચૈતન્યમીશ્રર ઇતિ કથ્યતે
કાલશક્તિસ્વરૂપેણ સ્થાવરજઙ્ગમાત્મકસ્ય
જગતઃ પ્રલયં કરોતિ ભૈરવાદ્યવતારૈરનન્તકાલાત્મા ભવતિ
નમસ્તે રુદ્રમન્યવ ઇતિ શ્રુતેરિતિ તત્પદ તૃતીયોંશઃ
તત્પદ માયાશબલં બ્રહ્મેતિ અત એવ માયાબ્રહ્મ ચેતિ શક્તિદ્વયં નિરૂપ્યતે
માયાપ્રતિબિમ્બિતં ચૈતન્યં ઈશ્વર ઇતિ કથ્યતે સ ઈશ્વરઃ
સૂર્યકોટિપ્રતીકાશો યમકોટિદુરાસદઃ ઇતિ શ્રુતેઃ અત એવ વિરાડધિપતિઃ
મોક્ષાધિપતિઃ જ્ઞાનાધિપતિર્મહાતત્ત્વાધિપતિર્વિરાડધિપતિઃ 
સર્વજ્ઞપ્તિમનાધિબોધસ્વતન્ત્રનિત્યત્વમલુપ્તશક્તિઃ
અનન્તશક્તિં  ચ વિભોર્વિદિત્વા   ષટ્બાહુરઙ્ગાનિ   મહેશ્વરસ્ય
અત એવ શ્રુતિઃ સહસ્રશીર્ષાપુરુષઃ સહસ્રાક્ષઃ
સહસ્રપાત્ ઇતિ શ્રુતેઃ વૈકુણ્ઠનાથો લોકાન્સૃજતે લતાતન્તુન્યાયે
ન જગદુત્પત્તિર્ભવતિ
જગદુત્પાદનસ્વરૂપેણ સૃજતિ પ્રતિપાલયતિ સંહરતિ યોગમાયારૂઢો ભવતિ
તસ્યેશ્વરસ્યાંશત્રયં બ્રહ્માવિષ્ણૂરુદ્ર ઇતિ
સ વૈકુણ્ઠાધિપતિર્વિષ્ણુરાદિ   પુરુષોત્તમો નામ સત્ત્વગુણાત્મકસ્તસ્ય વૈ
રજોગુણાત્મકો બ્રહ્મા સત્યલોકાધિપતિસ્તસ્ય વૈ તમોગુણાત્મકો રુદ્રઃ
કૈલાસાધિપતિરત એવ કારણોપાધિરીશ્વરસ્ય કથ્યતે
ઇતિ સામવેદ તત્પદ વિશેષણવ્યાખ્યા ઇતિ સઙ્ક્ષેપેણ વેદાન્તશાસ્ત્રેણ
તત્પદ સ્વરૂપાભિવ્યક્તિઃ કથ્યતે સામવેદ તત્પદ પ્રકારઃ સપ્તમસિદ્ધાન્તઃ॥ ૭॥

જગત્કારણભૂતં ગુણસામ્ય પ્રકૃતિ  કપિલોઽષ્ટમઃ સિદ્ધાન્તઃ॥ ૮॥
અતઃપરં ત્વમ્પદવાક્યનિર્ણયઃ કથ્યતે કાર્યોપાધિરયં જીવઃ
કારણોપાધિરીશ્વર ઇતિ શ્રુતેઃ તત્ર કાર્યોપાધિચૈતન્યં
જીવશબ્દવાચ્યમિત્યુચ્યતે સ જીવો વિદ્યાશક્તિપ્રધાનઃ
સાઽવિદ્યા પઞ્ચસ્વરૂપા કથ્યતે તમસ્તામિસ્રઃ અન્ધતામિસ્રઃ મોહઃ
મહામોહઃ ઇતિ પઞ્ચપર્વાઽવિદ્યા શૈશવાવસ્થા કૌમારાવસ્થા
યૌવનાવસ્થા તરુણાવસ્થા વૃદ્ધાવસ્થા ઇતિ
પઞ્ચાવસ્થાસુ યજ્જ્ઞાનં તદવિદ્યાસ્વરૂપં પરમાર્થરહિતં
શૈશવાવસ્થાયાં ન કિઞ્ચિત્ જ્ઞાયતે કેવલં સ્તનપાનં કરોતિ
સુખાદિકં ન જાનાતિ કેવલં ચેષ્ટામાત્રં

કરોતિ ઇતિ તમોગુણવિદ્યાયાઃ શૈશવાવસ્થાભિવ્યક્તિર્ભવતિ સમ્મતાઽવિદ્યા
અથ કૌમારાવસ્થાયાં તામિસ્રાવિદ્યા કિઞ્ચિદ્દેહાભિમાનં કરોતિ મમ દેહઃ
મમ માતા મમ પિતા મમ દુઃખં મમ સુખં કિઞ્ચિત્
પ્રજ્ઞાયતે પરમાર્થરહિતં કેવલં દેહાભિમાનં કરોતિ
દેહાભિમાનમાત્રમુજ્જૃમ્ભતે  સા કૌમારાવસ્થા
સમ્બન્ધિન્યવિદ્યાસૈવ તામિસ્રં જ્ઞાનં તસ્ય લક્ષણં ઇતિ તામિસ્રસ્તલ્લક્ષણાવિદ્યાંશઃ
યૌવનાવસ્થાયામન્ધતામિસ્રજ્ઞાનં તસ્ય લક્ષણં દેહાભિમાનમાત્રમુજ્જૃમ્ભતે  વયં સુન્દરા
અહં યૌવનવાન્ તત્ર કામોદ્ભવં કરોતિ અહન્તાં મમતાં કરોતિ
મમ પિતા મમ માતા મમ ભાર્યા મમ ભ્રાતા મમ ભગિનીતિ નાના પ્રકાર કામોદ્ભવં કરોતિ
સ્વભાર્યાં પરભાર્યાં ન જાનાતિ સ્વધનં પરધનં ન જાનાતિ
તે શબ્દસ્પર્શરૂપરસગન્ધાઃ પઞ્ચવિષયાઃ તૈઃ પીડિતા
અત્યન્તદુઃખપ્રાપ્તિર્ભવતિ અત એવ અન્ધતામિસ્રં નામ
પરમાર્થરહિતં કેવલં અવિદ્યારૂપં સ એવાન્ધતામિસ્રં નામ
અથ મોહલક્ષણાવિદ્યા કેવલં દેહાભિમાનં કરોતિ મમ ધનં મમ પુત્રા
મમ ભાર્યા મમ ક્ષેત્રમહં શ્રોત્રિયોઽહં બ્રાહ્મણો વયં ક્ષત્રિયા વયં વૈશ્યા
વયં શૂદ્રા ઇતિ નાનાપ્રકાર સઙ્કલ્પવિકલ્પજાલમધ્યે પતતિ
અત્યન્તમોહોભ્રાન્તિર્ભવતિ તન્મોહસ્વરૂપમવિદ્યા નામ
અથ વૃદ્ધાવસ્થાયાં મહામોહપ્રાપ્તિર્ભવતિ તન્મહામોહલક્ષણમ્
અત્યન્ત દેહાભિમાનો ભવતિ પુત્રપૌત્રક્ષેત્રાદાવત્યન્તં મમતા ભવતિ
મમ ભૃત્યાદયો મમ દેશા મમ સખા મમ ગોત્રં મમ સ્વજાતીયો
વિજાતીય ઇતિ સ્વપરસ્મિન્નત્યન્તભેદવૃત્તિર્ભવતિ
અત્યન્તજાડ્યાધિકેઽપિ મોહ એવાયં રક્ષણીય ઇતિ દેહાભિમાનસ્વરૂપં
સ્થૂલોઽહં કૃશોઽહં મૂકોઽહં બધિરોઽહં ઇત્યભિમાનગ્રસ્તો
ભવતિ તદા અભિમાનરૂપા મહામોહાવિદ્યા પૃથગ્ વિદ્યતે સ્વભાવજ્ઞાનેન
કેવલં દેહાભિમાનમાત્રં પરમાર્થરહિતં દેહાભિમાનમુજ્જૃમ્ભતે
એતજ્જ્ઞાનં મહામોહાવિદ્યાલક્ષણમહદવિદ્યા-
પરિચ્છિન્નચૈતન્યં જીવશબ્દવાચ્યમુચ્યતે
તત્ર કાર્યકારણૈકત્વેન પ્રપઞ્ચાધિષ્ટિતં ચૈતન્યં પ્રવર્તતે
તત્ર કિઞ્ચિત્કાર્યકારણલક્ષણં કથ્યતે કારણં
ત્વેકં કાર્યં ત્વનેકં તત્ર દૃષ્ટાન્તમ્ યથા મૃત્તિકૈકૈવઘટાસ્ત્વનેકાઃ
સુવર્ણમેકમલઙ્કારાસ્ત્વનેકાઃ ચન્દ્રમાસ્ત્વેકો જ્યોત્સ્નાસ્ત્વનેકાઃ
પૃથિવ્યેકાગન્ધાસ્ત્વનેકાઃ સૂર્ય એકો રશ્મયસ્ત્વનેકા ઉદકમેકં

રસાસ્ત્વનેકા વૃક્ષ એકઃ શાખાસ્ત્વનેકાઃ કાર્પાસ એકો વસ્રાણ્યનેકવિધાનિ
એવમમુનાપ્રકારેણ કારણમેકમેવકાર્યં ત્વનેકવિધં કારણં તુ મૂલપ્રકૃતિરેકૈવ
જગત્કારણભૂતં ગુણસામ્ય ઇતિ પ્રકૃતિ  કપિલોઽષ્ટમઃ સિદ્ધાન્તઃ॥ ૮॥

સામવેદસ્ય ત્વં પદવિશેષણં નવમઃ સિદ્ધાન્તઃ॥ ૯॥
સા પ્રકૃતિસ્ત્રિધા  ભવતિ સાત્વિકી રાજસી તામસી ચેતિ સા પ્રકૃતિર્બ્રહ્માશ્રિતા
ભવતિ પરમાત્માશ્રિતા માયા સ્થિતિકારણં ઇતિ શ્રુતેઃ
સા માયા જગત્કારણહેતુર્ભવતિ પ્રકૃતિ  કાર્યં
મહત્તત્ત્વં મહત્તત્ત્વકાર્યમહઙ્કારોઽહંઙ્કારકાર્યં મનો મનઃકાર્યં
બુદ્ધિર્બુદ્ધિકાર્યં શબ્દાદયો વિષયાઃ
શબ્દકાર્યમાકાશ આકાશકાર્યં વાયુર્વાયુકાર્યં
ચાગ્નિરગ્નિકાર્યમાપોઽપ્ કાર્યં પૃથ્વી પૃથિવ્યા
ઓષધિવનસ્પતયઃ ઓષધિવનસ્પતિભ્યઃ ફલાન્યન્નં ચાન્નકાર્યં રસઃ
રસકાર્યં રેતો રેતઃકાર્યં સપ્તધાતવસ્તેષાં સંજ્ઞા રુધિરમાંસાદયો
વસાત્વઙ્માંસમેદોઽસ્થિમજ્જાશુક્રાણ્યેતે સપ્તધાતવ એતદ્ધાતુકાર્યં
શરીરં એતદ્ધાતુભિઃ સમસ્તજીવશરીરમારભ્યતેઽમુનાપ્રકારેણ
કાર્યકારણાત્મકં વિશ્વં સંસારપ્રપઞ્ચાદિ
શબ્દૈર્નિરૂપ્યતે   ઇતિ તત્ત્વસર્ગનિર્ણયઃ
અથ જીવનિર્ણયઃ કથ્યતે પ્રથમકોશો બ્રહ્મ દ્વિતીયકોશો માયા
તૃતીયકોશો ગુણત્રયં ચતુર્થકોશો વિષ્ણુઃ
પઞ્ચમકોશ ઈશ્વરઃ ષષ્ઠઃકોશો રુદ્રઃ સપ્તમકોશઃ
સનકાદયશ્ચત્વારોઽષ્ટમકોશો મહીદાસાદયો નવમકોશઃ
સ્વયમ્ભુવાદયઃ દશમકોશઃ કશ્યપાદય એકાદશકોશઃ
સરસ્વતી તદનન્તરં દેવદૈત્યગન્ધર્વસિદ્ધયક્ષરાક્ષસગુહ્યક-
કિન્નરમનુષ્યપશુપક્ષિમૃગાદયઃ
નાગાનદ્યોગિરયોદ્રુમાદિ સમસ્ત સ્થાવરજઙ્ગમાશ્ચતુરશીતિલક્ષ  જીવજન્તવઃ
ખેચરભૂચરાઃ પૃથિવ્યાદિ સપ્તસર્ગલોકચરા અસઙ્ખ્યા
જીવયોનયો નાનાવિધાવકાશાલક્ષણં કાર્યસ્વરૂપમેવ ભવતિ
તદેતત્કાર્યાશ્રિતં ચૈતન્યં જીવશબ્દવાચ્યમુચ્યતે
પૃથગભિમાનલક્ષણં કથ્યતે યથા ઘટ
ભેદેનાકાશભેદોઽનેકધા ઘટાકાશમઠાકાશાદૌ

મહાકાશસ્તુ એક એવ યથા અગ્નિરેકએવ વિસ્ફુલિઙ્ગાસ્ત્વનેકા  યથા સૂર્ય એક એવ
જલે પ્રતિબિમ્બાસ્ત્વનેકધોપાધિભેદેનૈવ જીવા અનન્તા ભવતિ અમુના
પ્રકારેણ ત્વમ્પદ તત્પદયોઃ પરસ્પરવૈલક્ષણ્યં ભવતિ
ઉપાધિભેદેનૈવ વસ્તુભૂતં વસ્તુતસ્તાવદેકમેવ
વસ્તુચૈતન્યં સર્વત્રાનુસ્યૂતમસ્તિ ઇતિ ત્વમ્પદશોધનં
સઙ્ક્ષેપેણાત એવ તત્પદ ત્વં પદાસિ પદાનાં પરસ્પરં ભેદઃ કથ્યતે
સામવેદસ્ય ત્વમ્પદવિશેષણં નવમઃ સિદ્ધાન્તઃ॥ ૯॥

જીવેશ્વરબ્રહ્મનિર્ણયો દશમસિદ્ધાન્તઃ॥ ૧૦॥
અથ જીવેશ્વરવિભાગઃ કથ્યતે
એકમેવાદ્વિતીયં બ્રહ્મ નેહ નાનાસ્તિ કિઞ્ચન
ઇતિ શ્રુતેર્વિરુદ્ધાર્થ   સત્યપદત્રયં કથ્યતે તત્ત્વમસીતિ
સામવેદવાક્યમસ્તિ તસ્ય પદત્રયં કથ્યતે તત્ત્વમસીતિ
પદત્રયસ્યવ્યાખ્યાનમેવ ક્રિયતે પદત્રયેણ વસ્તુત્રયં નોચ્યતે
કિન્ત્વેકમેવ વસ્તુ જીવેશ્વર બ્રહ્મેતિ બુદ્ધિભેદેન
કાર્યોપાધિબિમ્બં ચૈતન્યં જીવશબ્દવાચ્યં
કારણોપાધિપ્રતિબિમ્બિતં ચૈતન્યમીશ્વર શબ્દવાચ્યમુચ્યતે
કાર્યકારણરહિતં ચિત્સ્વરૂપમખણ્ડદણ્ડાયમાનં બ્રહ્માસિ પદવાચ્યમ્
અત એવાસિપદેનૈવ બ્રહ્મોચ્યતે તચ્ચ બ્રહ્મસ્વરૂપતઃ
પરિપૂર્ણં ભવતિ માયાદિ શેષપ્રપઞ્ચવિનિર્મુક્તં ગુણદોષરહિતં
કેવલં સત્તામાત્રમસિપદેન પરં બ્રહ્મ ચિદાનન્દસ્વરૂપમુચ્યતે
તદ્બ્રહ્માકાશાદિ સમસ્ત પ્રપઞ્ચ-
સાક્ષીભૂતં જીવેશ્વરયોર્નિયન્તૃ   માયાવિદ્યાયાઃ
પ્રવર્ત્તકં કાલકર્મસ્વભાવ ઉપાદાનસ્વરૂપં યત્સત્તામાત્રેણ
સમસ્તપ્રપઞ્ચાન્તર્વર્તિત્વેનોલ્લસતિ 
સર્વતઃ પાણિપાદં તત્સર્વતોક્ષિશિરોમુખમ્
સર્વતઃ શ્રુતિમલ્લોકે સર્વમાવૃત્ય તિષ્ઠતિ ઇતિ શ્રુતેઃ
અત એવ સર્વવ્યાપકત્વં તત્રોચ્યતે સ્વતઃ
પ્રકાશત્વં સ્વતશ્ચૈતન્યત્વં સ્વતન્ત્રત્વં સ્વતઃજ્ઞાતૃત્વં
સ્વતઃપ્રતિપાલનત્વં સ્વતઃસંહારકત્વં સ પરમાત્મેતિ કથ્યતે
અસ્તિ પ્રશસ્તપ્રકૃતેઃ પરતસ્તાત્ આદિત્યવર્ણં તમસઃ પરસ્તાત્ ઇતિ શ્રુતેઃ

અત એવ સ પરમાત્મા સમસ્તવિષયગોચરોઽત્યન્તસૂક્ષ્માત્સૂક્ષ્મતરો ભવતિ
દૂરાદ્દૂરતરો  યતો વાચો નિવર્ત્તન્તેઽપ્રાપ્ય મનસા સહેતિ શ્રુતેઃ
અતઃ કારણાત્ ત્વમ્પદ તત્પદાસિ પદાદિના જીવેશ્વર
બ્રહ્મેતિ બ્રહ્મસત્યત્વં પ્રતિપાદ્યતે ઉપાધિભેદેનાનન્તાઃ
કાર્યોપાધિરૂપાશ્ચૈતન્યાધિષ્ઠિતાઃ સુખદુઃખ પાપપુણ્ય
સ્વર્ગનરક બન્ધમોક્ષ જ્ઞાનાજ્ઞાનાનિ નાનાયોનિષુ સંસરન્તિ
ઉત્ક્રામન્તિ ચ લિઙ્ગશરીર  સ્થૂલશરીરાભિમાનઃ
સ જીવાત્મા પઞ્ચકોશાભિમાની વા
તે પઞ્ચકોશા ભવન્તિ અત એવાન્નમયઃ પ્રાણમયઃ
મનોમયો વિજ્ઞાનમયઆનદમય ઇત્યન્નમય પ્રાણમય
મનોમય વિજ્ઞાનમયાનન્દમય પઞ્ચકોશાનામેકૈક
મન્તર્ભાગ્ ભવતિ વિવેકાત્પ્રકાશાત્પ્રકાશિતાતાત્મેતિ શઙ્કરાચાર્યૈશ્ચોક્તં
એતત્પઞ્ચકોશાવેષ્ટિત ચૈતન્યાત્મા
સ જીવશબ્દવાચ્યં જીવં કરોતીતિ જીવશબ્દવાચ્યતા
અથ જીવવિશેષાઃ કેવલમુપાધિત્રામમ્ભિન્નં
ન તુ વસ્તુભેદો વસ્તુગત્યૈકમેવચૈતન્યૈ યથા ઘટાકાશ મઠાકાશ મહાકાશાદિવત્
તત્રાંશસ્ત્વે ક એવ તથા જીવઈશ્વરબ્રહ્મેતિ એકમેવ વસ્તુ ય ઈશ્વરઃ કર્ત્તાપાલકઃ
સંહર્તા સર્વમોક્ષદાતા નિયન્તા સમસ્તાનાં જીવાનાં કર્મફલદાતા સ ઈશ્વરઃ
સ વૈકુણ્ઠનાથોઽનન્તકોટિબ્રહ્માણ્ડવિગ્રહસ્તપસા
સત્યલોકમધિષ્ઠાતા તિષ્ઠતિ પરિત્રાણાય સાધૂનાં
વિનાશાય ચ દુષ્કૃતાં ધર્મસંસ્થાપનાર્થાય સમ્ભવામિ યુગે યુગે
ઇતિ ભગવદ્વાક્યપ્રામાણ્યાત્
સ ઈશ્વરો નિર્વિશેષઃ   કાર્યોપાધિરયં જીવઃ કારણોપાધિરીશ્વરઃ
કાર્યકારણતાં હિત્વા પૂર્ણબોધોઽવશિષ્યતે ઇતિ શઙ્કરભાષ્યપ્રામાણ્યાત્
યથા ઘટભઙ્ગેનાકાશભઙ્ગો   ન
ભવતિ અવિદ્યાનિવૃત્તિર્મોક્ષઃ સા વિદ્યાવિલાસ-
નિવૃત્તિર્મોક્ષ આનન્દપ્રાપ્તિર્મોક્ષ ઇતિ વા
જ્ઞાનં તુ કૈવલ્યં ઇતિ શ્રુતેઃ
આકાશશરીરં બ્રહ્મ અત એવ તદ્બ્રહ્મ ત્વમસિ સામવેદવાક્યસ્ય તત્પદત્રયવ્યાખ્યાન
પ્રકારેણ જીવેશ્વરબ્રહ્મનિર્ણયો દશમસિદ્ધાન્તઃ॥ ૧૦॥

દૃષ્ટાદૃશ્યવિવેકાદ્યેકાદશસિદ્ધાન્તઃ॥ ૧૧॥
સામવેદવાક્યસ્ય તત્પદત્રયવ્યાખ્યાનપ્રકારેણ

અથ પ્રકારાન્તરેણ તત્ત્વમસીતિ વાક્યવ્યાખ્યાનં
ક્રિયતે તત્ત્વમસીતિ શ્રુતેઃ તચ્છબ્દેન પૂર્વં પરામૃશ્યતે
ત્વં શબ્દેનાપરં પરામૃશ્યતે તત્પરસ્પરં વિરુદ્ધં
તદ્યત્ બ્રહ્મ પૂર્વં પરામૃષ્ટં એવમેવાદ્વિતીયં બ્રહ્મ નામરૂપવિવર્જિતં 
બ્રહ્મ શુદ્ધં બુદ્ધં મુક્તસ્વભાવમ્ આદિત્યવર્ણં
તમસઃ પરસ્તાત્ ઇતિ ભગવદ્વચનપ્રામાણ્યાત્
સમસ્તપ્રપઞ્ચસાક્ષિભૂતં કેવલં તુર્યાવસ્થામાત્રં
પ્રતિતિષ્ઠતિ સ પરમાત્મા જીવો ન ભવતિ
કસ્માત્ અનન્તશક્તિમયત્વાત્ અનન્તપ્રકાશમયત્વાત્
અનન્તસુખમયત્વાત્ અનન્તાનન્દત્વાત્ અનન્તકોટિ-
બ્રહ્માણ્ડાધારભૂતત્વાત્ અનન્તકોટિબ્રહ્માણ્ડપ્રકાશકત્વાત્
અધૌર્ધ્વમધ્યે યસ્યાન્તો નાસ્તિ સ અનન્ત ઇત્યુચ્યતે
ૐ ખં બ્રહ્મેતિ ઉપાસીત ઇતિ શ્રુતેઃ અત એવ
જીવવિકલ્પ ઈશ્વરવિકલ્પ બ્રહ્મવિકલ્પ
ઇતિ વિકલ્પત્રયરહિતં કેવલં સાક્ષાત્કારસ્વરૂપમ્ સ પરમાત્મા
તત્પદેન વિશેષિત ઇતિ તત્પદાર્થઃ અથ ત્વં પદાર્થવ્યાખ્યાનં
ક્રિયતે ત્વં પદમપરપરં અપરં ચ માયારૂપં
સા માયાબ્રહ્માશ્રિતા બ્રહ્મવિષયા યથા લૂતાતન્તુર્યથા ગેહેઽન્ધકારો
યથા વૃક્ષચ્છાયા તથા માયા બ્રહ્માશ્રિતા બહ્મવિષયા ભવતિ
સા માયા ત્વમ્પદવાચ્યમાયાવેષ્ટિતં ચૈતન્યસ્વરૂપત્રયં પૃથક્ ॥ ૨॥
વિશ્વતૈજસપ્રાજ્ઞઃસ્થૂલસૂક્ષ્મકારણાત્મકં
સત્વંરજસ્તમો બ્રહ્માવિષ્ણુરુદ્રો જાગ્રત્સ્વપ્નસુષુપ્તિઃ
શ્વેતમ્પીતઙ્કૃષ્ણં  વિરાટ્‍હિરણ્યગર્ભ કારણમાખ્યાનકૃત ત્રિવિધા માયા-
ચેષ્ટિત સ્વરૂપેણ વટવૃક્ષવત્ જલે જલાશયવત્ અત એવ એકૈવ
માયાઽનન્તા પઞ્ચવિંશતિતત્ત્વાત્મકસ્વરૂપ   પઞ્ચવિંશતિતત્ત્વાનિ 
પઞ્ચકર્મેન્દ્રિયાણિ ચ પઞ્ચજ્ઞાનેન્દ્રિયાણિ પઞ્ચમહાભૂતાનિ
પઞ્ચવિષયાઃ અન્તઃકરણચતુષ્ટયં મૂલપ્રકૃતિરિત્યાદિ
સમસ્તં ત્વમ્પદવાચ્યવિશેષઃ
ષડ્વિંશકો   મહાવિષ્ણુરિતિ શ્રુતેઃ અત એવ તત્પદેન બ્રહ્મ ત્વમ્પદેન માયાઽસિપદેન

જીવઃ શબ્દબ્રહ્મઅત એવ સામવેદ પૂર્વપક્ષઃ ઉત્તરપક્ષશ્ચ
પૂર્વપક્ષઃ જીવેશ્વરો બ્રહ્મનિર્ણયેનૈકમેવ તદ્બ્રહ્મ
ત્રિવિધા નિરૂપ્યતે ઉપાધિભેદેન વિશ્વસ્તૈજસઃપ્રાજ્ઞઃ
વિશ્વો વિશ્વાશ્રિતઃ તૈજસ ઈશ્વરાશ્રિતઃ પ્રાજ્ઞો બ્રહ્માશ્રિતઃ
બ્રહ્માંશ ઈશ્વરઃ ઈશ્વરાંશો જીવઃ
મમૈવાંશો જીવલોકે જીવભૂતઃ સનાતન ઇતિ સ્મૃતેઃ
અત એવ તત્પદ ત્વમ્પદાસિપદાનાં સત્યત્વં પ્રતિપાદ્યતે
ઉપાધિભેદમાત્રે નિરૂપ્યતે વસ્તુગત્યૈકમેવાદ્વિતીયં
એક એવ હિ ભૂતાત્મા સર્વભૂતેષુ સંસ્થિતઃ એકધા બહુધા ચૈવ
દૃશ્યતે જલચન્દ્રવત્ ઇતિ સ્મૃતેઃ પૂર્વપક્ષે
દૃષ્ટાન્ત સિદ્ધાન્તયોસ્તત્વમસીતિ વાક્યસ્યાર્થદ્વયં
અત ઉત્તરપક્ષે દૃક્દૃશ્યપદાર્થનિર્ણયઃ કથ્યતે
દૃષ્ટં બ્રહ્મ એકમેવ એકો દેવઃ સર્વભૂતાન્તરાત્મા ઇતિ શ્રુતેઃ
તત્ર દૃષ્ટાન્તમાહ રવિર્લોકચેષ્ટાનિમિત્તં યથેતિ સ
પરમાત્મા શુદ્ધો બુદ્બો મુક્તસ્વભાવો નિર્ગુણઃ
સમસ્તપ્રપઞ્ચરહિતઃ કેવલમાકાશવદ્વ્યાપકઃ
શબ્દગુણકમાકાશં નિઃશબ્દં બ્રહ્મ ઉચ્યતે ઇતિ શ‍ૃણુ
અત એવ સ પરમાત્મા સ્વતશ્ચૈતન્યઃ સ્વપ્રકાશો જીવ
વિકલ્પદ્વયરહિતઃ ઈશ્વર વિકલ્પદ્વયરહિતઃ
કથં વ્યાપકત્વં યત્ર વ્યાપકત્વં તત્ર વિકલ્પો ન સમ્ભવતિ
અનન્તશક્તિમયત્વાત્ અત એવ બ્રહ્મદૃષ્ટા માયા દૃશ્યાદૃશ્યપદાર્થઃ
કિઞ્ચિત્પ્રત્યયાદિ સમસ્તપ્રપઞ્ચકાર્યં કારણાત્મકઃ
ઇતિ દૃષ્ટાદૃશ્યવિવેકાદ્યેકાદશસિદ્ધાન્તઃ॥ ૧૧॥

સામવેદવાક્યનિરૂપણં સામવેદવાક્યપદત્રયવ્યાખ્યાનનિર્ણયો નામ દ્વાદશસિદ્ધાન્તઃ॥
૧૨॥

અથ તત્પદવાચ્યઃ કથ્યતે તત્પદેન બ્રહ્મ ત્વમ્પદેન માયા
અસિ પદેનેશ્વરઃ શ્વેતકેતુપદેન પરમહંસ ઇતિ પરમહંસ પરિવ્રાજકાચાર્યમતેન
સ પરમાત્મા સત્તામાત્રેણ પરાપશ્યન્તીમધ્યમાવૈખરીરૂપેણ બ્રહ્મણઃ
પશ્ચિમમુખેનાભિવ્યક્તિર્ભવતિ કાણ્ડત્રયં મન્ત્રકાણ્ડઃ
જ્ઞાનકાણ્ડઃ કર્મકાણ્ડ ઇતિ સામવેદવાક્યનિરૂપણં

સામવેદવાક્યપદત્રયવ્યાખ્યાનનિર્ણયો નામ દ્વાદશસિદ્ધાન્તઃ॥ ૧૨॥

અયં શબ્દનિર્ણયોઽથર્વણવાક્યશબ્દવ્યાખ્યાનં નામ ત્રયોદશઃ સિદ્ધાન્તઃ॥ ૧૩॥
અથાથર્વણવેદસમ્બધિવાક્યાર્થનિર્ણયઃ સઙ્ક્ષપેણ કથ્યતે
અયમાત્મા બ્રહ્મેતિ શ્રુતેઃ અયં શબ્દઃ પ્રત્યભિજ્ઞાનવચનઃ
સોઽયં દેવદત્ત ઇત્યાદિવત્ સૃષ્ટેઃ પૂર્વં સૃષ્ટિમધ્યે સૃષ્ટ્યન્તે
સોઽયમાત્મેતિ પ્રસિદ્ધમેવ પરાસૃષ્ટિર્નામ પ્રત્યક્ષવચનમિદં
શબ્દેન ચ નિત્યત્વં પ્રતિપાદ્યતે યથાઽનન્તા
ઘટપટાદૃષ્ટાઃ પટાસ્તુભિન્નાઃ
સર્વથા ન ઘટા યથા દેહદૃષ્ટ્યા તથા દેહિનામિત્યવધારયતિ વાક્યવૃત્તૌ
તથા સમસ્તપ્રપઞ્ચાદૃષ્ટાશ્રિન્નાઃ પૃથક્ ભૂતઃ સાક્ષ્યવતિષ્ઠતે
ક ઇવ સૂર્ય એકઃ સ્વપ્રકાશેન જગત્પ્રકાશયતિ
તથેશ્વરઃ સ્વપ્રકાશેન માયાં પ્રકાશયતિ
પરસ્પરમનાદિ સમ્બન્ધેન સ પરમાત્મા મૂલપ્રકૃતિ  સાક્ષિભૂતોઽહઙ્કાકરસાક્ષિભૂત
આકાશવાય્વગ્ન્યપ્‍પૃથિવ્યાદિ સાક્ષિભૂતઃ શ્રોત્રત્વક્ચક્ષુર્જિહ્વાઘ્રાણમિત્યાદિ 
પઞ્ચજ્ઞાનેન્દ્રિયસાક્ષિભૂતઃ વાક્પાણિપાદ-
પાયૂપસ્થપઞ્ચકર્મેન્દ્રિયસાક્ષિભૂતો જાગ્રત્સ્વપ્ન-
સુષુપ્ત્યવસ્થાત્રયસાક્ષિભૂતઃ સત્ત્વરજસ્તમોગુણત્રયસાક્ષિભૂતઃ
અણ્ડજસ્વેદજજરાયુજોદ્ભિજ્જાદિકાનાં ચતુર્ણાં સાક્ષિભૂતો
બ્રહ્મવિષ્ણુરુદ્રાદિ શેષનાગપર્યન્ત સમસ્તનાનાયોનિષુ પૃથક્જાતિ-
સ્વભાવરૂપેણ તિષ્ઠતિ તદભિન્નં પરમાત્મસ્વરૂપમનન્ત-
કોટિબ્રહ્માણ્ડપ્રકાશકં ચિન્માત્રમવતિષ્ઠતે
સોઽયં શબ્દવાચ્યઃ પરપાત્મા બ્રહ્મેતિ યત્ ચૈતન્યસત્તામાત્રેણ જગત્
ચૈતન્યં ભવતિ ક ઇવ યથા સૂર્યપ્રકાશેન ચક્ષુઃપ્રકાશો ભવતિ તત્ ચક્ષુઃ
સૂર્યાવલોકનં કરોતિ યથાઽગ્નિસત્તામાત્રેણ પાત્રતાપો ભવતિ
તથા તત્ સત્તામાત્રેણ સમસ્તાવાન્તરવર્ત્તિનઃ   પદાર્થાઃ સચેતના ભવન્તિ
અત એવૈકં જ્ઞાનં ત્રિધા ચ ભવતિ બ્રહ્મ સ્વતશ્ચૈતન્યં
સ્વતઃપ્રકાશં સ્વતન્ત્રં ચેતિ માયા તદાશ્રિતા તદ્વિષયા ચૈતન્યાત્મા ભવતિ
મહદાદિ સમસ્તપદાર્થો જડઃ સ્વતશ્ચૈતન્યપરતન્ત્રો ભવતિ
અત એવ બ્રહ્મવ્યાપકત્વેન માયાયા અપિ વ્યાપકત્વં ભવતિ
કથં પદાન્તરસ્તદાશ્રયાત્ વિષયો ભવતિ કાર્યભાગત્રયં વ્યાપકરૂપં

મહદાદીનામપિ જ્ઞાનં પૂર્ણજ્ઞાને જ્ઞાતૃત્વં કથં ભવતિ ઉપનિષદ્વાક્યં પ્રમાણં
આત્મા વા અરે દ્રષ્ટવ્યઃ શ્રોતવ્યો મન્તવ્યો નિદિધ્યાસિતવ્યઃ
સાક્ષિવત્કર્તૃત્વેતિ મૈત્રે હોવાચ યાજ્ઞવલ્ક્ય ઇતિ શ્રુતેરેતત્સત્યં
અત એવ દેવતામવલક્ષ્યતે ન તુ સમ્પૂર્ણં જ્ઞાયતે
યથા ઘટાકાશો જ્ઞાયતે તથા પૂર્ણાકાશોઽપિ જ્ઞાયતે
તથા સર્વમૃત્તિકાપ્યનુમીયતે
તથાઽલ્પજલેન મહાજલં જાનાતિ એવમમુનાપ્રકારેણ નાનાવિધાનિ
જાનીયાત્ અમુના પ્રમાણેન બૃહત્પ્રમાણં યથા જાનાતિ
તથાઽન્તઃકરણચેષ્ટિતં ન ચૈતન્યં જ્ઞાયતે હૃદયકોશે
ચિદાદિત્યે સદાદિ ભાતિ નિરન્તરમિતિ શ્રુતેઃ હૃદયકમલમધ્યે
દીપવત્ વેદસારં જ્યોતિર્જ્ઞાયતે
તથાઽયમાત્મેતિ અયં શબ્દઃ સ્વપ્રકાશં વદતિ
યથા સોઽયં દેવદત્ત ઇત્યનેન કાલવસ્તુ ભાવાવસ્થા
પરિત્યાગેન કેવલં દેવદત્તસ્વરૂપમાત્રં ગૃહ્યતે તથાઽયમાત્મા
બ્રહ્મેતિ શઙ્કરભાષ્યપ્રામાણ્યાત્
યથા અયં શબ્દ વિશેષેણ સ્વપ્રકાશત્વં સ્વતશ્ચૈતન્યત્વં સ્વતન્ત્રત્વમિચ્છાશક્તિત્વં
ક્રિયાશક્તિરૂપત્વં ચોત્પદ્યતે
બ્રહ્માદિકીટપર્યન્ત મશકેભ્યઃ સમસ્તપ્રાણિમાત્રાન્તર્યામિત્વેન
શોધકશક્તિરૂપત્વં સોઽયમાત્મા શબ્દાદનુમીયતે ઇત્યયં શબ્દનિર્ણયોઽથર્વણ-

વાક્યશબ્દવ્યાખ્યાનં નામ ત્રયોદશઃ સિદ્ધાન્તઃ॥ ૧૩॥

આત્મશબ્દનિર્ણયોઽથર્વણવેદાર્થવાક્યગતાત્મશબ્દનિર્ણયો નામ ચતુર્દશસિદ્ધાન્તઃ॥
૧૪॥

અથાત્મશબ્દવ્યાખ્યાનનિર્ણયઃ કથ્યતે
આત્મા જગદુત્પત્તિસ્થિતિવિક્ષેપરૂપં નિરૂપ્યતે જગદઙ્કુરકં
સચ્ચિદાનન્દમાપદ્યત ઇતિ શઙ્કરભાષ્યપ્રામાણ્યાત્
તસ્માત્પઞ્ચપૃથિવ્યાદયઃ પરમાત્મનઃ સમુત્પન્ના
આત્મનઆકાશઃ સમ્ભૂત આકાશાદ્વાયુર્વાયોરગ્નિરગ્નેરાપઃ અદ્ભ્યઃઃ
પૃથ્વી પૃથિવ્યા ઓષધયઓષધિભ્યોઽન્નં અન્નાત્પુરુષ ઇતિ શ્રુતેઃ
તસ્માત્કારણાદાત્મા સમસ્તજગદુત્પત્તિસ્થાનમનુમીયતે અત
એવાત્માઽનન્તકોટિબ્રહ્માણ્ડબીજરૂપં સંસારવૃક્ષસ્વરૂપં નિરૂપ્યતે

ઊર્ધ્વમૂલમધઃશાખમશ્વત્થં પ્રાહુરવ્યયં
છન્દાંસિ યસ્ય પર્ણાનિ યસ્તં વેદ સ વેદવિત્ ઇતિ ભગવદ્વાક્યં પ્રમાણં
તથા ચ શ્રૂયતે ત્રિપાદૂર્ધ્વ ઉદૈત્પુરુષઃ પાદોઽસ્યેહાભવત્પુનઃ
તતો વિષ્વઙ્વ્યક્રામત્સાશનાનશને અભિ ઇતિ ઊર્ધ્વં બ્રહ્મ
સમસ્તપ્રપઞ્ચસ્યોપરિ અન્તશ્ચ નિત્યં શુદ્ધં બુદ્ધં મુક્તેઃ
સ્વભાવં નિર્ગુણં નિરામયં નિરઞ્જનં તસ્ય બ્રહ્મણઃ શક્તિર્નવવિધાય
કથ્યતે સર્વજ્ઞભાવમનાદિબોધસ્વતન્ત્રામલિપ્તશક્તિં
અનન્તશક્તિં  ચ વિભોર્વિદિત્વા   ષડ્બાહુરઙ્ગાનિ   મહેશ્વરસ્ય
ઇચ્છાશક્તિઃ ક્રિયાશક્તિર્જ્ઞાનશક્તિસ્ત્રિશક્તયઃ એવં નવવિધા શક્તિર્માયા
સ પરમાત્મા કથ્યતે સ
જગદ્બીજભૂત મૂલકન્દસ્વરૂપં તસ્ય કન્દસ્ય ત્રયોઙ્કુરા  ભવન્તિ
કાલકર્મસ્વભાવા ઇતિ ઇતીતિ કિં  અઙ્કુરત્રયાત્
મૂલપ્રકૃતિ  વૃક્ષરૂપસ્યોત્પત્તિઃ
તયા મૂલપ્રકૃત્યા નવવિધાઃ શાખા ભવન્તિ તાશ્ચેત્થં પ્રથમા
શાખા મહત્તત્ત્વં દ્વિતીયા શાખાઽહઙ્કારસ્તૃતીયા શાખા મનશ્ચતુર્થી
શાખા બુદ્ધિઃ પઞ્ચમી શાખા નભઃ ષષ્ઠી શાખા વાયુઃ
સપ્તમી શાખાઽગ્નિરષ્ટમી શાખાઽપો નવમી શાખા પૃથિવી ઇતિ-
નવવિધાઃ શાખા અત્યન્ત સ્થૂલરૂપા અપરિમિતાસ્તસ્ય વૃક્ષસ્ય શાખાઃ
પ્રતિદશશતધા સહસ્રધા ભવન્તિ તથા ચ તસ્ય વૃક્ષસ્ય વિષયાઃ
પઞ્ચકર્મેન્દ્રિયાણિ વાક્પાણિપાદપાયૂપસ્થાનિ પઞ્ચજ્ઞાનેન્દ્રિયાણિ
શ્રોત્રઞ્ચક્ષુરસનાનાસિકાત્વક્ ઇતિ
દશશાખાસ્તસ્યવિષયાઃ પઞ્ચશબ્દસ્પર્શરૂપરસગન્ધા ઇતિ
વૃક્ષસ્ય ગુણાસ્ત્રયઃ સત્ત્વં રજસ્તમ ઇતિ તસ્ય વૃક્ષસ્ય ષડ્રસાઃ
કટ્વમ્લલવણતીક્ષ્ણકષાયમધુરા ઇતિ તસ્ય વૃક્ષસ્ય વર્ણસ્વરૂપાણિ
ષટ્શુક્લજ્યોતિઃ શ્યામનીલસ્તુ શ્વેતપીતેતિ
તસ્ય વૃક્ષસ્ય શાખા ગુણૌત્પત્તિશ્ચતુર્ધા
અણ્ડજજરાયુજસ્વેદજોદ્ભિજ્જા ઇતિ તસ્ય વૃક્ષસ્ય પર્ણાનિ ચતુર્ધા
ઋગ્વેદો યજુર્વેદઃ સામવેદોઽથર્વવેદ ઇતિ એતદેવ બ્રહ્મસ્વરૂપં
તત્ર શબ્દભેદાશ્ચતુર્દશવિદ્યા ઉત્પત્તિસ્થાનાનિ
ઉપવેદા અષ્ટાદશપુરાણાનિ અષ્ટાદશસ્મૃતયઃ
ભારતં ચ કાવ્યં નાટકમલઙ્કારસાહિત્ય સઙ્ગીત  પિઙ્ગલ જ્યોતિષ
વૈદિકાનિ ષડ્દર્શનાનિ સર્વે સાઙ્ખ્ય મીમાંસા વેદાન્ત ન્યાય વૈશેષિકાઃ

પાતઞ્જલ મન્ત્રશાસ્ત્રાણિ પર્ણાનિ
તસ્ય વૃક્ષસ્ય પુષ્પં નવપ્રકારં શ્રવણં કીર્ત્તનં વિષ્ણોઃ
સ્મરણં પાદસેવનમ્ અર્ચનવન્દનં દાસ્યં સખ્યમાત્મનિવેદનમ્
તસ્ય વૃક્ષસ્ય ફલાનિ ચત્વારિ ધર્મોઽર્થઃ કામો મોક્ષ ઇતિ તસ્ય વૃક્ષસ્ય
વિસ્તારં કિઞ્ચિત્ નિરૂપ્યતે મૂલાન્યનન્તાનિ નાસ્તિ અન્તો યેષાં તાનિ
અનન્તાનિ અપારં અતિસૂક્ષ્મમતિસ્થૂલં દેશકાલવસ્તુસ્વરૂપં
અપરિમિતં મર્યાદારહિતં અનાદિસ્વરૂપં સ પરમાત્મા અનન્તકોટિ-
બ્રહ્માણ્ડાકારસ્વરૂપં જીવરૂપં જ્યોતિઃ
સર્વયોનિષુ કૌન્તેય મૂર્ત્તયઃ સમ્ભવન્તિ યાઃ તાસાં બ્રહ્મ
મહદ્યોનિરહં બીજપ્રદઃ પિતા ઇતિ ભગવદ્ગીતાસુ તચ્ચ મૂલં
અતિસૂક્ષ્મં વટબીજપ્રાયં યથા વટવૃક્ષબીજાન્યુલ્લસન્તિ
તેષાં બ્રહ્માણ્ડાનાં મધ્ય એકમેવ બ્રહ્માણ્ડ-
સઙ્ખ્યા સઙ્ક્ષેપેણ બ્રહ્મપ્રકારેણ નિરૂપ્યતે આનન્દ-
મૂલગુણપલ્લવતત્ત્વશાખા વેદાન્તપુષ્પફલમોક્ષરસાદિ પૂર્ણઃ
ચેતો વિહઙ્ગ  હરિતુઙ્ગતરું  વિહાય સંસાર
શુષ્કવિટપે વદ કિં  રતોઽસિ ઇતિ શ્રુતેઃ
અન્ત એવોર્ધ્વમૂલં ઉપરિ મૂલમધઃશાખા કાલકર્મસ્વભાવ
મૂલપ્રકૃત્યાદયઃ પરસ્પરક્ષોભેણ સમસ્તપ્રપઞ્ચા ઉલ્લસન્તિ
તત્રકાલ ઉપાદાનં કર્મપ્રેરકસ્વરૂપં સ્વભાવશ્ચૈન્તન્યસ્વરૂપઃ॥ ૩॥
મૂલપ્રકૃતિર્વૈકારિકસ્વરૂપ  આત્માઽવિનાશિસ્વરૂપઃ
કાલકર્મસ્વભાવરૂપો ત એવાત્મસ્વરૂપં જાનીયાત્ માયાબ્રહ્મણશ્છાયાવત્
છાયાવૈકારિકસ્વરૂપઃ કાલકર્મસ્વભાવાત્મા સ્વતન્ત્રચૈતન્યરૂપઃ
સ્વપ્રકાશો નિત્યમાયાતદાશ્રિતાસ્તદ્વિષયા અનાદિચૈતન્યો નાદ્યવિદ્યા ચાત્ર
કિઞ્ચિદભેદોઽત્ર ગૃહસમ્બન્ધ્યન્ધકારો
યથા વૃક્ષસમ્બધિની વૃક્ષચ્છાયા યથાઽગ્નિસમ્બધી ધૂમસ્તથા
બ્રહ્મસમ્બધિની માયા ત્રિગુણાત્મિકા બ્રહ્મનિર્ણયો વિકારઃ
સ્વતશ્ચૈતન્યો માયાગુણમયી નિત્યચૈતન્યા માયા
સમવાયરૂપેણ પરિણમતિ વૃક્ષાકારેણ સ વૃક્ષઃ
કાલકર્મસ્વભાવયોગેનાનેકપ્રકારેણ વૃદ્ધિં  પ્રાપ્નોતિ
પ્રકૃતિં   પુરુષં ચૈવ
વિદ્ધદ્યનાદી ઉભાવપિ વિકારાંશ્ચ ગુણાંશ્ચૈવ વિદ્ધિ

પ્રકૃતિસમ્ભવાન્  ઇતિ ભગવદ્ગીતાયામ્
અનુવૃક્ષસ્થૂલસઙ્ગભાવશ્ચ  પ્રતિષિદ્‍ધ્યતે
સર્વત્રભયસંયુક્તઃ પ્રકૃત્યાપુરુષેણ ચેતિ ભાગવતે
આત્માશબ્દો જગદ્બીજાઙ્કુરો  વા સત્યમ્ એતસ્માત્ સતતમતિસર્વત્ર સ્મૃતય
આત્મા પ્રથમાઙ્કુરઃ  કાલો દ્વિતીયાઙ્કુરઃ  સ્વભાવો નામ જીવાત્મેતિ
આત્મબીજં ચતુર્દ્ધા બ્રહ્મકૂટસ્થં પ્રારબ્ધરૂપેણ વિસ્તારં પ્રાપ્નોતિ
બીજરૂપં બ્રહ્મ કૂટસ્થા માયા પ્રારબ્ધં કર્મસ્વરૂપં કાલોત્પત્તિસ્થિતિ-
પ્રલયસ્વરૂપજીવાત્મક સમસ્તપ્રપઞ્ચેનાચેતનસ્વરૂપો
ચૈતન્યો ચૈતન્યાધિષ્ઠિતશ્ચૈતન્યં ભવતિ
અત એવ બ્રહ્મચૈતન્યં બ્રહ્મ ચતુર્દ્ધા ભવતિ
વાસુદેવો બીજરૂપેણ સઙ્કર્ષણઃ કાલરૂપેણ પ્રદ્યુમ્નઃ
કર્મરૂપેણાનિરુદ્ધો જીવરૂપેણ ઇતિ બ્રહ્મરૂપં માયા પઞ્ચવિંશતિ 
તત્ત્વાત્મિકા સા પ્રાપ્ય ચતુર્ધા બ્રહ્મ સમ્પદ્યતે
સમસ્ત વ્યવસ્થા ન મહત્તત્વાત્મકં સંસારવૃક્ષાકારં તિષ્ઠતિ
અથ પ્રથમં પરિણામં નિરૂપ્યતે પ્રથમં વૈકુણ્ઠસ્થાનં મહત્તત્ત્વાત્મકં
તન્મધ્યે તુ જ્યોતિર્મયં તેજોમયં જ્ઞાનમયમાનન્દમયં સુખમયં તસ્ય
વૈકુણ્ઠસ્યાધિષ્ઠાતાઽદિનારાયણશ્ચતુર્ભુજઃ
શઙ્ખચક્રગદાપદ્મકિરીટકુણ્ડલકૌસ્તુભવનમાલા
મુદ્રિકા કઙ્કણકટિસૂત્રમેખલાદિ નાનાભૂષણભૂષિતઃ
કૌશેયપરિવેષ્ટિતઃ શ્યામસુન્દરઃ કમલનયનઃ કમલચરણઃ
કમલહસ્તો તિલાવણ્યવાનનન્તકોટિશક્તિવ્યાપ્તવાન્ વૈકુણ્ઠાધીશઃ
સૂર્યકોટિપ્રકાશો યમકોટિદુરાસદ ઇત્યાદિ વિશેષણસંયુક્તઃ
સ ભગવાન્ તસ્ય શક્તયોઽણિમામહિમાગરિમેશત્વં
ત્વશિત્વં ચ પ્રતિકામ્યમિચ્છાસિદ્ધિર્મુક્તિસિદ્ધિઃ
સર્વકામપ્રદાયિન્યઃ વૈકુઠસ્ય દ્વારપાલા અણિમાદયઃ સિદ્ધયઃ
અત એવ સ વૈકુણ્ઠનાથ એકાકી ન રમતે તત્ દ્વિતીયમિચ્છતિ
સ એવાત્મા દ્વિધા ભવતિ પતિશ્ચ પત્ની ચ સ વૈકુણ્ઠનાથઃ
શિવશક્ત્યાત્મકો ભવતિ શ્રીશ્ચ તે લક્ષ્મીશ્ચ પત્ન્યૌ અહોરાત્રે પાર્શ્વેન
ક્ષત્રાણિ રૂપમિતિ શ્રુતિઃ અત એવ લક્ષ્મીનારાયણાત્મકં સ્થિત્યુપલક્ષણં
સ વૈકુણ્ઠનાથઃ સહસ્રશીર્ષાઃ પુરુષઃ સહસ્રાક્ષઃ
સહસ્રપાત્ ઇત્યાદિ નાનાવિશેષણેન વિશેષિતઃ સ મહાપુરુષઃ સગુણં
બ્રહ્મેત્યુચ્યતે પુરુષોત્તમ નામ ત્રૈલોક્યવાસિનાશ્ચતુર્ભુજા ભવન્તિ તેષાં

mahAvAkyavivaraNashankarAchArya.pdf 29



મહાવાક્યવિવરણમ્

સ્ત્રી લક્ષ્મીસદૃશ્યો ભવન્તિ તસ્ય વૃક્ષસ્ય
પ્રથમવિટપો વૈકુણ્ઠો દ્વિતીયવિટપઃ શિવલોકઃ તૃતીયવિટપઃ
સત્યલોકશ્ચતુર્થવિટપો બ્રહ્મલોકઃ પઞ્ચમવિટપઃ
સૂર્યલોકઃ ષષ્ઠમવિટપો યમલોકઃ સપ્તમવિટપો જનલોકોઽષ્ટમવિટપો
ભૂર્લોકો નવમવિટપો નક્ષત્રલોકો દશમવિટપશ્ચન્દ્રલોક
એકાદશવિટપઃ સૂર્યલોકો દ્વાદશવિટપઃ ચન્દ્રલોકઃ
ત્રયોદશવિટપોઽગ્નિલોકઃ ચત્રુર્દશવિટપો યમલોકઃ
પઞ્ચદશવિટપો નૈરૃતિલોકઃ ષોડશવિટપો વરુણલોકઃ
સપ્તદશવિટપોઽષ્ટાદશવિટપઃ કુબેરલોકઃ
એકોનવિંશતિવિટપ   ઈશાનલોકસ્તદનન્તરં મેરુબન્ધિને વિંશતિવિટપઃ 
સર્વે લોકાઃ એકવિંશતિવિટપો   બ્રહ્મલોકઃ॥ ૨૧॥
બ્રહ્મલોકાનન્તરં ઋષિરિત્યુચ્યતે તતોઽધઃ સપ્તપાતાલલોકાઃ
શેષનાગપર્યન્તા નાનાવિધપ્રકારા સ્થાવરજઙ્ગમસ્વરૂપાદેવ  મનુષ્ય-
તિર્યગાદિ કીટપતઙ્ગસમસ્તવિશ્વાત્મસત્તામાત્રેણોલ્લસન્તિ
ન વાઽરે પુત્રાણાં કામાય પુત્રાઃ પ્રિયા ભવન્તિ
આત્મનસ્તુ કામાય પુત્રાઃ પ્રિયા ભવન્તિ ઇતિ શ્રુતેઃ
આત્મશબ્દેન સમસ્તજગદુત્પત્તિસ્થાનં સત્યસ્વરૂપમુચ્યતે
આત્મવ્યતિરેકેણ કિઞ્ચિદપિ નાસ્તિ સર્વં વિષ્ણુમયં જગદિતિ
અત એવ સર્વં ખલ્વિદં બ્રહ્મ ઇત્યાત્મવ્યતિરેકેણ
સર્વપદાર્થા જડરૂપા એવં યત્ર ચૈતન્યં તત્રાઽત્માધિષ્ઠાનેન
સર્વં ચૈતન્યં ભવતિ જડત્વં નાસ્તિ સાત્મજ
ગતબીજરૂપેણ વૈકુણ્ઠાદિ શેષનાગપર્યન્તં સ્થાવરજગમાત્મકં
જગદાત્મા વેતિ આત્મશબ્દનિર્ણયોઽથર્વણવેદાર્થ-
વાક્યગતાત્મશબ્દનિર્ણયો નામ ચતુર્દશસિદ્ધાન્તઃ॥ ૧૪॥

વેદાન્તપ્રકરણેઽથર્વવેદવાક્યગતાત્મબ્રહ્મશબ્દનિર્ણયો નામ પઞ્ચદશસિદ્ધાન્તઃ॥
૧૫॥

અથ પરબ્રહ્મનિર્ણયઃ કથ્યતે બૃહત્વાત્ બ્રહ્મ
અણુ બૃહત્ કૃશં સ્થૂલં ઇત્યયં ધર્મો બ્રહ્મણિ પ્રવર્ત્તતે
બૃહત્વાચ્ચ સર્વવ્યાપકત્વં બ્રહ્મણિ પ્રતિપાદ્યતે
આકાશવત્ પૂર્ણમ્ આત્મનિવેદ્યમખણ્ડદણ્ડાયમાનં સર્વાનુસ્યૂતં

સમો નાગે ન સમો મશકેન સમ એભિસ્ત્રિભિર્લોકૈરિતિ શ્રુતેઃ
સ્વપ્રકાશાત્મકસ્વરૂપં સમસ્તપ્રપઞ્ચગોચરં તથા
ભાતિમે યતો વાચો નિવર્ત્તન્તે ઇતિ શ્રુતેઃ
કેવલ સાક્ષિસ્વરૂપં બ્રહ્મજાગ્રદવસ્થાસાક્ષિ સુષુપ્ત્યવસ્થાસાક્ષિ
પઞ્ચકર્મેન્દ્રિયસાક્ષિ પઞ્ચજ્ઞાનેન્દ્રિયસાક્ષિ પઞ્ચમહાભૂતસાક્ષિ
અન્તઃકરણચતુષ્ટયસાક્ષિ ઇતિ શ્રુતેઃ
અત એવ વાસુદેવનામાનન્તકોટિબ્રહ્માણ્ડસાક્ષીભૂતોઽનન્તકોટિબ્રહ્માણ્ડ-
પ્રતિપાલકોઽનન્તકોટિબ્રહ્માણ્ડહર્ત્તા બૃહત્વાત્ બ્રહ્મ શબ્દ
ઉચ્યતે અત એવ બ્રહ્મ શબ્દ સર્વત્રાનુસ્યૂતો જ્ઞાનમયં ચૈતન્યમુચ્યતે
અહં બ્રહ્માહમસ્મિ એતદ્બ્રહ્મઓં તત્સત્યં સોઽયં પુરુષશ્ચાસૌ
આદિત્યૈકમેવ તદિતિ વિદ્યતે ઇતિ પ્રજ્ઞાપ્રતિષ્ઠિતમાત્રેણ
સત્યસ્વપિહિતા મુખં યોસાવાદૈત્યેવ પુરુષઃ
સોઽસાવહં ઓં સત્યં ખં બ્રહ્મ ઇતિ શ્રુતેર્વાક્યેભ્યઃ
પ્રસિદ્ધં બ્રહ્મેત્યુચ્યતે ઉદરં બ્રહ્મેતિ શાકારાખ્ય ઉપારભ્યતે
હૃદયે બ્રહ્મેત્યારોપ્ય બ્રહ્મઅયમેવ ઇતિ શ્રુતેઃ
અત એવ કેવલં શૂન્યાચ્છૂન્યતરં  સૂક્ષ્માત્સૂક્ષ્મતરં
વ્યાપકાદ્વ્યાપકતરં પ્રકાશાત્પ્રકાશતરં
જ્ઞાનાત્ જ્ઞાનતરં નિત્યાત્ નિત્યતરં ધ્યેયાદ્‍ધ્યેયતરં
ઈશ્વરાદીશ્વરતરં તત્ત્વાત્ તત્ત્વતરં સ્થૂલાત્સ્થૂલતરં
આનન્દાદાનન્દતરં સુખાત્સુખૈતરં ચૈતન્યાત્ ચૈતન્યતરં
રૂપાદ્રૂપતરં જ્યોતિષો જ્યોતિતરં જ્યોતિષામપિ તજ્જ્યોતિસ્તમસઃ
પરમુચ્યતે ઇતિ સ્મૃતિવાક્યેભ્યો બ્રહ્માનિર્વચનીયમિદં બ્રહ્મ તાદૃશમેતત્
ઇતિ ચતુરન્નં ભવેત્ બ્રહ્મ તદિત્યેવ ધ્યેયનોચેદ્વિષયો ભવેત્
પરોક્ષ ચ ઇતિ શઙ્કરાચાર્યોક્તૈશ્ચ વાઙ્મનોગોચરાતિગઃ
ઇત્યાથર્વણવાક્યગતાત્મશબ્દનિર્ણયેન કાણ્ડત્રયં જ્ઞાનકાણ્ડં
મન્ત્રકાણ્ડં કર્મકાણ્ડમ્॥ ૩॥
બ્રહ્મોપાસનાયૈહ્યુપયુજ્જતે પરાપશ્યન્તીમધ્યમાવૈખરીરૂપેણાવ્યક્તમપિ
બ્રહ્મશબ્દસ્વરૂપેણઆત્માનમભિવ્યક્તં કરોતિ
અથર્વણવેદ સાઙ્ખ્યદર્શન પાતાઞ્જલદર્શનોપદર્શન
મન્ત્રશાસ્રાણિ ઇતિ સઙ્ક્ષેપાત્ બ્રહ્મસ્વરૂપં નિરૂપ્ય
વેદાન્તપ્રકરણેઽથર્વવેદવાક્યગતાત્મબ્રહ્મ

શબ્દનિર્ણયો નામ પઞ્ચદશસિદ્ધાન્તઃ॥ ૧૫॥
ઇતિ પરમહંસ પરિવ્રાજકાચાર્ય શઙ્કરેણ કૃતં
દ્વાદશમહાવાક્યવિવરણં સમ્પૂર્ણમ્॥
ઇતિ શ્રીમહાવાક્યવિવરણં સમ્પૂર્ણમ્॥
ઇદં પુસ્તકં શ્રીકૃષ્ણદાસાત્મજાભ્યાં
ગઙ્ગાવિષ્ણુક્ષેમરાજાભ્યાં  શાસ્ત્રિભિઃ સંશોધ્ય મુમ્બય્યાં સ્વકીયે
“શ્રીવેઙ્કટેશ્વરાખ્ય” મુદ્રણાલયે મુદ્રિતમ્
શકાબ્દાઃ ૧૮૧૨ સંવત્ ૧૯૪૭

